
Автор “Турмуш дастандары” поэмасында ар бир адам баласынын башынан өтүүчү жашоо турмуш туурасындагы ойлорду айтууга аракет кылып, өзүнүн мисалында ар ким ата-бабасынын жолун жолдоп, кийинки муундарга жашоодо жакшы жагынан из калтырып кетүү керектигин айтайын деген. Ал эми ырларында адам баласынын жашоо турмушунда кездешүүчү ар кандай окуяларды жана жаратылыштын кубулуштарын, айлана чөйрөдөгү ар түркүн көрүнүштөрдү даана так, каймана түрүндө чагылдырып, көпчүлүк акындардан айырмаланган  философиялык ыкмада чыныгы поэзиялык чыгармачылык менен чагылдырган. Акындын бул ырлар жыйнагынан көөдөндөгү көксөп жүргөн чыныгы поэзияны таба аласыздар. Себеби көкүрөктөгү оргуштап чыккан ойду учкул сөздөр менен таасын берген ыр саптары жүрөгүңүздөрдүн түпкүрүнөн орун аларына ишенебиз.

***
Мен бүгүн поэманы жазгым келди,
Жашоонун терең сырын ачсам деймин.

Тагдырга даба жок деп айтылгандай,
Балким мага бул ойду кудай берди.

Адам, жашоо, турмуш деген -

Бул үч сөздү

Чечмелеп жалпысынан айткым келди,

Ушул жазуу тагдырыма туш келгенби.

Жашоо, турмуш адам барда эгиз болуп,

Адамдын өмүрүнө туш келишкен.

Өмүр бүтүп өлүмгө туш келгенде,

Булар да ээси менен кошо кеткен.

Сөзүмдү эми баштап жамактайын,

Адамдан, жашоосунан кеп баштайын.

Андан соң турмуш өзү пайда болор,

Булардан поэмамды жаратайын.

Жараткан Алла таала бир кудайым,

Укканбыз бүт Ааламды жаратканын.

Эң алгач жерди адеп жаратканда,

Билебиз Адамата, Обоэнени жаратканын.
Андан бери эчен кылым, жылдар өттү,
Жер жүзү далай ирет өзгөрүлдү.

Сандаган адам келип жашап өттү,

Эсебине сан жетпестен ашып кетти.

Өткөндү айтып эми не кылайын,

Жашоомдун бир четинен кеп кылайын.

Билбегеним ошол бойдон кала берсин,

Билгенден азын оолак сөз баштайын.

Адегенде укканымдан айтып келип,

Кийинчерээк көргөндөрдөн улантармын.

Адамды адам кылып жазуу  үчүн

Эң алгач мен өзүмдү таанытайын.

Тегимден учкай бир аз айтып келип,

Өзүмдүн тарыхымдан  кабар берип,
Жашоонүн жолун улап анан кетсем,

Турмуштун чокусуна акыр жетсем.

Түпкү тегим ата-бабам Огузкыргыз

Ушундай улуу элден таралыпбыз

Кудайдын буйруктарын аткаруу үчүн

Ислам динин кабыл тутуптурбуз.

***

Түпкү атабыз Манасымды айтпаганда,
Кечээки Долон бийден баштаганда,
Долондун Ак уулунан болуптурбуз,

Ысык-Көлгө тегерете конуптурбуз.

Ак уулдун бир баласы Тагай деген,

Тарыхта Тагай бий деп калган экен.

Ал атам бир топ жерге ээлик кылып,

Кандык кылып Кашкар шаарын мекендеген.

Тагайдын Сарыбагыш Кылжырынын,

Орозбактан Мырзакул жарык көргөн.

Алардын баскан жолун билбесем да,

Алсейит атабызды ким билбеген.

Алсейит атабызга Бугу энени кудай кошкон.
Башына бакыт кушу даана конгон.

Кудайдын кудурети болсо керек,

Бугудан кызга айланып адам болгон.

Бугу эне кереметтүү болгондуктан,

Чежимжан көңүлүнө толгондуктан,

Түбөлүгүн алдын ала көрсө керек,

Алсейит атабызга баш байлаткан.

Чежимжан энебизден Туума туулган.

Бой жетип өскөн сайын даңкы чыккан.

Атагы эл ичине тарап кетип,

Туума делбей Туума-Кашка деп калышкан.

Туумадан Каракозу туулган экен,

Бул атанын акылы бир топ белеем.

Касиеттүү нандан чыккан чоң чатакты,

Илгиртпей, көп ырбатпай чечкен экен.

Каракозу атадан Желдең берен,

Желдең ата эл оозунан түшпөй келген.

Ал кишинин кылгандарын айта берсең,

Алдыда айтылуучу сөздөр кенен.

Каракозу атабыз бой жетиптир,

Качанайдай сулууга баш кошуптур.

Чогу жашап үч балалуу болушуптур,

Желдең, Жүдөмүш, Базарчы деп коюшуптур.
Маңдайга жазган менен болот деген,
Энебиз бээ тепкенден өлүп кеткен.
Атабыз айла жоктон аял алып,

Балдары өгөй болуп, жетим өскөн.

Өгөй эне өгөйлүгүн көп көрсөткөн,

Өз балдарын балам деп бөпөлөгөн.

Атабызды баш кылып мал кайтартып,

Улуу аялдын балдарын өгөйлөгөн.

Турмуштун ысык-суугу бат торолтуп,
Желдең ата жаштайынан тез жетилген.

Жеке эле өз жанына карабастан,

Инилерин багуунун да камын көргөн.

Жашоодо күндөр өтөт күн артынан,

Өткөн күн келчү күндөн көп айырмаң.

Бир күнү үй-бүлөөдө чоң чыр болуп,

Ал күнү нан чатагы келип чыккан.

Ал чатактын айырмасы көп чатактан,

Атабыздын тагдырын оңго бурган.

Себепсиз эч нерсе болбогондой,

Ошондон атабызга ырыс жуккан.

Ал окуя мындайча болгон экен:
Каракозу атабыз келе жатса аты менен,
Жолунда тегерек нан жаткан экен,
Аны көрүп атабыз аттан түшкөн.
Тапкан нанын караса жумшак белем,

Тапканына кубанып тобо деген.

Табылган кудай берген ырыскыдан,
Сындырып оозго салып чайнап жеген.

Кайрадан сындырсам деп таң калгандан,

Аз жерден эс-учунан танбай калган.

Эми эле сындырылган кемтик жери,

Жиги жок мурдагыдай болуп калган.

Көргөнүнө бир ишенип бир ишенбей,

Жалгыздап жегенине ыраа көрбөй,
Ал нанын балдарыма беремин деп,
Токтоосуз үйүн көздөй кайра кайткан.

Кийинки алган жары Шербет эне,

Нандын жайын атабыздан уккан эле.

Өзүнүн балдарына бермек болуп,

Боз үйдүн жабыгына каткан кезде,
Буту баспай үйдө отурган Жүдөмүштүн,

Катылган сырдуу нанга көзү түшкөн.

Жылкыдан чарчап келген Желдең ата

Ошол маалда капилеттен үйгө келген.

Инисинен «үйдөгүлөр кайда» деген,

Жүдөмүш нан жөнүндө айтып берген.

Желдең ата нанды алып жарымын жеп,

Калганын инилери бөлүп жеген.

Жүдөмүш үйдө болуп калгандыктан,

Үйдө жок Базарчыдан көбүн жеген.

Көрсө нан, нан эмей эле ырыскы экен,

Үчөөнө кудайымдын буюруп берген.

Ал убакта калгандары тышта жүргөн,

Бата кылып мал союушуп болуп дүрбөн.

Эл тарап түлөөлөрүн өткөргөн соң,

Шербет эне нанды алуу үчүн үйгө кирген.

Түз келип жабык башка колун сунду,

Суурулду каткан  жерден колу куру.

Нанынын жоктугуна  көзү жетип,
Шербет эне өң-далаттан кетип турду.

Жеп ийчүдөй Жүдөмүштү караганда,

Жүдөмүш тик карабай жер карады.

Өгөй эне жаалданып сабаганда,
Жүдөмүш айласыздан чынын айтты.

Шербет эне жаш неме, абышкага жакчу эле,

Күндө үч маал жасанып,

Өзүн-өзү билчү эле, 
Шербет аты жоголуп Кубул аттуу болду эле.

Өз балдары кур калып,

Өгөйлөрү жеп алса,

Кубулду кудай эми урду,

Жаалданып бакырып абышкасын чакырды.

«Желдеңиңди аткын» деп,

Буйрук кылып айкырып,
Мылтыкты берип чамынып,

Чатакты мыктап салганда.
Атабыз айла таба албай

Жаалданган токолдун чатагына чыдабай,

Асынып алып мылтыгын,
Желдеңин издеп чыгыптыр.

Жылкычы уулу Желдеңи

Жылгындуу тоодо жатыптыр.

Жакындап барса уулуна,

Түтүн чыгып атыптыр.

Уктап жаткан Желдеңдин

Оозунан түтүн чыгыптыр.

Баланын касиетине

Атанын көзү жетиптир.

Атынан түшүп чөгөлөп,

Кудайга тобо кылыптыр.

Ойготуп алып баласын,

Чоо-жайын айтып туруптур.

Акыл калчап кеңешип,

Акыры келип чечимге,

Убадасын беришип,

Кулун кармап союшуп,

Этине кактап тоюшуп,

Желдеңинин көйнөгүн,

Канына мыктап боешуп,

Каракозу атабыз кайра жолго салыптыр.

Желдең ата жашынып,

Ошол жерде калыптыр.

«Желдеңди атып келдим» деп,
Көйнөктү барып таштаптыр.
Мына ошентип, аталар

Ушундай ойду табыптыр.

Ачуусу кайтпай Кубулдун,

Дагы эле өчү калыптыр.

Оштон келген кызына

Жүдөмүштү берип салыптыр.

Инисин алып кеткенин

Желдең угуп калыптыр.

Жара тээп сандыкты,

Алтын-күмүш алыптыр.

Күнчүлүк кеткен карындашын,

Артынан кууп барыптыр.

«Кыз мончок-шуру алчу» деп

Алтын-күмүш карматып,

Инисин кайра алыптыр.

Үйүнө барбай берениң,
Из жашырып кетмекке,
Ошту көздөй салыптыр.

Тулпардан тулпар таралат,
Чобурдан чобур жаралат.

Ата теги мыктыдан

Мыкты гана төрөлөт.

Атабыз Ошко барыптыр,

Жер иштетип калыптыр.

Ар жакта дээри болгон соң

Бат эле байып алыптыр.

Жигит жалаң мал күтүп,
Кыздарга көзүн салыптыр.

Желдең арык салдырып,

Түшүмдү арбын алыптыр.

Таң күнү ойноп күлгөндө,

Кыз жактырбай жүргөндө.

Башына күрүч көтөрүп,

Сулуу кыз өтүп калыптыр.

Кайсыл үйгө барат деп

Артынан аңдуу коюптур.

Кыз кирген үйдү жигиттер,

Аныктап билип алыптыр.

Желдең ата баш болуп,

Кыз үйүнө барыптыр.

«Кызыңызга келдик» деп

Жуучу түшүп калыптыр.

Анда ата-эне кеп айтат,

Кеп айтканда деп айтат:

Үч кызыбыз бар эле

Кимиси жагып калды эле.

Желдең ата баш болуп,

Атын билбей нес болуп.

Бири-бирин карашып,

Ар нерсени талашып,
Эже сиңди кыздарды,

Айрый албай адашып.

Билгенибиз ушул деп,

Башына күрүч көтөргөн,

Кара кызга келгенин,

Айтышканда келгендер,
Билишиптир ата-эне,
Тунугуна келгенин.

Ошол бойдон энебиз,

Күрүчбек атка конуптур.

Күнү-түнү той болуп,

Атага жар болуптур.

Той артынан той өтүп,

Жүдөмүштү үйлөнтүп,
Жанында жүргөн жигиттер,

Баары тегиз үйлөнүп.

Желдең ата башына,

Бакыт-таалай кут конуп.

Энебиз жолдуу болуптур,

Атанын иши оңуптур.

Өзү менен жүргөндөр,

Бир айылдай эл болуп,
Өнүп-өсүп алыптыр,
Бөтөн жерге көнө албай,
Эли-жерин сагынып,

Көчүүнү ойлоп калыптыр.

Камы толук жеткенде,

Кар жаңыдан кеткенде.

Туулган жери Ысык-Көл,

Беттеп көчүп калыптыр.

Күндөп-түндөп жол жүрүп,

Айлы менен көчүптүр.

Куса болуп эл-журтка,

Тыным албай жүрүптүр.

Арыбаган мал болбойт,

Чарчабаган жан болбойт.

Жедеп жүрбөй калганда,

Кочкорго келип өргүптүр.

Ошол кезде Кочкорду,

Мамат бий бийлеп турчу экен.

Көпкөнүнөн ал эргул,

Өз билгенин кылчу экен.

Мына ушинтип турганда,

Маматты кудай урганда.

Жайлоосунун четинен,

Жаңы айылды көргөндө.

Мамат чыдап туралбай,

Урушаарга жоо таппай.

Жан жигитин чакырып,

Кой суратат уялбай.

Бийинин сөзүн укканда,

Жигити чыдап турчубу.

Сөздү ташып ал кетти,

Кетери менен бат жетти.

Чапкылап жигит жеткени,

Сөздү айтып өткөнү

Желдең ата жооп айтты,

Жооп айтканда деп айтты.

«Бир түн түнөп кеткенге,

Эмне үчүн бир кой беремин.

Этсиресе ал бийиң

Талкан көөлөп же дегин».

Ал сөздү угуп жигити,

Бийине чаап келгени.

Желдеңдин айткан жообун,

Калтырбай айтып өткөнү.

Араң турган Мамат бий,

Ызасына чыдабай,

Жигиттерин жиберип,

Айылды чапты аябай.

Эркек менен аялдар

Кул, күңдүккө айланды.

Мал-мүлктөрүн бөлүшүп,

Көбүнүн көөнү жайланды.

“Эсебин эми таптым”- деп,
Эрдемсинген Желдеңди

“Баш көтөртпөй чаптым”- деп

Мамат бий тынчып калганы.

Желдең ата берениң,
Эптеп өчүн алалбай,
Элин таштап кете албай,
Эки жылы кармалды.

Эки жыл убак өткөн соң,

Эсеби эми жеткен соң,

Эсирген Мамат бийине,

Эбин таап эми киргени.

Эзелкиден кеп баштап,

Эстүүлүгүн билгизип,

Акырын айтып бек таштап,
Акылын бийге туйгузуп.

Минтип айтып турганы:

«Бийим ооз айыбым тарттырдың.

Айылым менен чаптырдың,

Бул мен үчүн чоң шылдың.

Эки жылы өткөнчө,

Эки ооз кепке келбедиң.

Эзелки кегиң алгандай,

Эмгекти төлөп бербедиң.

Мен дагы доолап келбедим,

Эмгекти доолап нетейин.

Мал мүлктү деле тим койгун,

Элимди бергин кетейин.

Эл сагынбас эр болбойт,

Үйүр сагынбас мал болбойт.

Эки жылы чыдадым,

Элиме аман жетейин.

Башыма мүшкүл салбасын,

Бирөөлөр кармап албасын.

Туура эмес басып алдың деп,

Дагы эки жыл калып калбайын.

Өз элиме жеткенче,

Чек араңдан өткөнчө,

Cуук көзгө  тийгизбей,

Темир, Болот узатсын».

Ушул сөздү укканда,

Мамат бий кетти сүйүнүп.

Эки жыл эмгек мүлкүнөн,

Баш тартканын укканда.

“Айткандары чын болсо,

Айкөлдүктүн так өзү.

Кайра  айнып кетпесин

Айтканына көнөйүн”,

Деп ойлонуп Мамат бий,

Түк ойлонбой көнүптүр.

Эли менен көчүүгө

Уруксаатын бериптир.

Темир, Болот эки уулун

Узатууга жиберип,
Кутулганга Желдеңден,

Кудуңдап Мамат калыптыр.

Чек арадан өткөндө,

Желдең ата берениң,

Темир менен Болоттун

Колдорун байлап салыптыр.

Алдынан чыккан адамдан,

Барымтага алдым деп,

Колдорун байлап салдым деп,

Маматка кабар айтыптыр.

Кабар жетип Мамат бий,

Эси кетип куруптур.

Ошондо гана ал эргул,

Алданганын билиптир.

Айылын толук жыйыптыр,

Ач айкырык салыптыр.

Алдына келген элинен,

Алык-салык алыптыр.

Көзгө басар эки уулу,

Барымтада жатканда,

Мамат бий карап турчубу.

Убал-соопко карабай,

Эл экен деп санабай,

Жыйган-терген мүлкүнөн,

Ырыстуусун калтырбай,

Толук жыйнап алыптыр.

Анысы аз келгенсип,

Эркектин колу тийбеген.

Сулуусунан кыздардын,

Тогузун тандап алыптыр.

Өзүнүн кызын баш кылып,

Тогуздаган мал-мүлккө,

Алмашуу үчүн эки уулун,

Элчилерин салыптыр.

Мамат бийдин тартуусун,

Желдең ата көрүптүр.

Алдына келген көп дүйнө,

Көңүлүнө жагыптыр.

Тогуздап келген мал-мүлкүн,

Элине ченеп бөлүптүр.

Тогуз кызга келгенде

Табасы толук каныптыр.

Мамат бийдин сары кыз,

Турган экен сабыры суз.

Сени өзүм алам деп,

Калганын  бөлүп бериптир.

Бир айылдуу эл болуп,

Өрүшүнө мал толуп.

Желдең ата берениң,

Элине көчүп келиптир.

Айылына айыл конуптур,

Эл көөнүнө толуптур.

Алтын жерде калчубу,

Элине башчы болуптур.

Эми сөздү улайын,

Сөз түйүнүн чубайын.

Желдең атадан туулган,

Түлөкө атабыздан улайын.

Атанын ар-намысын булгабастан,

Элине кызмат кылып ал өтүптүр.

Желдеңдин Желдең атын унуттурбай,

Атанын бийик туусун көтөрүптүр.

Күрүчбек энебизден төрөлүптүр,

Кадимки ак бешикке бөлөнүптүр.

Атагы алыс узап кетпесе да

Артынан тукум улап ал кетиптир.




***

Түлөкөнүн бир уулу Мендегулдан

Карга аке жарык дүйнө көргөн экен.

Ал киши бул дүйнөгө келеринде

Энеси чыгаандыгын билген экен.

Кээде биз аялдарды барктабайбыз,

Көкөлөтүп эркектерди  көп даңктайбыз.

Эмне үчүн Мендегулдун байбичеси,

Касиеттүү энебизден кеп салбайбыз.

Эненин эстүүлүгүн мындан билгин,

Билген соң кийинкиге айта жүргүн.

Ал киши алдын ала көрө билген,

Көзү ачык касиеттүү болгон экен.

Мендегул атабызга баш кошкондон,

Жыл маалында уулду болгон экен.

Сатышы жаштайынан тың чыкканда,

Торолбой көз тийгенден өлгөн экен.

Ата-эне муңга чөгүп самтыраган,

Көздөрү жашка толуп кайгыргандан.

Ыйлап-сыктап кайгырып жүргөнүндө

Жыл өтүп балканактай бала тапкан.

Энекеси перзентин көрүп алып,

Атабызга кайрылып минтип айткан:

«Кайгыдан бүткөн бул бала,

Аты Самтыр болсунчу.

Эч кимге зыян тийгизбей,

Өз жанын эле баксынчы.

Сатышыма окшобойт,

Санааңды тартып жүрө бер».

Дагы эле кутула албай кайгыргандан,

Айыга албай жүрөктөгү жарасынан.

Ата-эне жүрүшкөндө капаланып,

Кайрадан  бойго бүтүп бала тапкан.

Атабызга кайрылып  минтип айткан:

«Бул бала Сатышыңа жакындады,

Аты болсун Байкиши.

Баатырлыгы шай киши,

Эч кимге жемин жегизбейт,

Элин жоого тийгизбейт.

Сатышыңа аз калды,

Санаа тартып саргайба».

Ай айланып, жыл өтүп

Убакыт өтүп кетиптир,

Бала бойго бүтүптүр,
Энебиз ай-күнүнө жетиптир.

Баланы төрөп энебиз,

Атабызга кайрылып:
«Абышка, эми кайгырба,

Сатышың кайра тирилди.

Суук көзгө көрсөтпөй,

Далдаа жерге багалы.

Көз тийбесин балага.

Атын Карга коюп салалы.

Эл атасы нак болот,

Убадага так болот.

Айткан сөзү эп болот,
Эл-журтуна чеп болот.

Батасын алган карк болот,

Айтканы ката кетпеген,

Акылы күчтүү жан болот,

Телегейи тең болот.»-

Деген экен байбиче.

Жыл айланып өтүптүр,

Бала бойго бүтүптүр,

Баланы төрөп энебиз,

Атабызга кайрылып:

«Карыганда көргөн балабыз,

Атын Акмузоо коюп алабыз.

Эбин таап күн көрөөр

Эл аралап тим жүрөөр»-

деген экен байбиче.

Чоңойгондо балдары

Эне айткандай болуптур.

Атагы чыгып Карганын

Аке атка конуптур.

Эл акеси Карганы

Айтпай кетсем болобу.

Өз бабамды жазбасам,

Анда ишим оңобу.

Ашырып жазып ийбесмин,

Кемитип жазсам кечиргин.

Кечирим сурап жалынам

Арбагыңа сыйынам.

Касиеттүү Карга аке

Телегейи тең экен.

Алгачкы «аке» наам алган,
Эл сыйына татыган.

Көлдөн чыккан жети аке,

Жети акенин улуусу.

Кийинки чыккан жаштарга

Бата берип туруучу.

«Аке»деген наам жокто,
Жогорку наам болбосо,

Эл акеси наам алган,

Оңой адам болобу.

Андан ашчу болорбу,

Кан, болуш, бий деп көп угам.

Эң жогорку наам алган

Эл акеси атанган,

Кыргызымдын ичинен,

Жетөө эле деп угам.

Жазып жатып бабамды,

Сыймыктанып отурам.

Сөзүм куру болбосун,

Карга атадан сөз болсун.

Энеси айтып кеткендей,

Телегейи тең болуп,

Эс тарткандан Карга ата

Элине баш-көз болуптур.

Өмүр бою бий болуп,

Элин жоодон  сактаптыр.

Эл таламын талашып,

Жоодон кайра тартпаптыр.

Калмактар кол салганда,

Элин жоого баштаптыр.

Алдын ала айтканы,

Эзели ката кетпептир.

Элчи болуп барганда,

Айткан сөзү эм болуп,

Чыр чатакты чечкенде,

Калыстыктан тайбаптыр.

Эл бийлеген жакшылар,

Кеңешин алып турчу экен.

Кезеги келген учурда,

Чогултуп жыйын курчу экен.

Бата сурап келгенге,

Ак батасын берчү экен.

Батасын алган адамдын

Тилеги кабыл болчу экен.

Айткан сөзүн аздектеп,

Сөздү бага билчү экен.

Айткан сөзүн аткарып,

Убадага турчу экен.

Душманына сыр бербей,

Сырды бекем катчу экен.

Аралап душман кире алгыс,

Эл-журтуна чеп экен.

Эч нерседен кем кылбай

Элин багып байыткан.

Жан дүйнөсү тарлары,
Акылын угуп айыккан.

Көргөндүн көөнүн толтурган,

Көпчүлүк  үчүн  жаралган.

Кудай берген жан экен,

Эл атасы нак экен.

Телегейи тең болуп,

Сыйлагандан эл журту,

Аке деген наам берип,

Карга аке жашап өтүптүр.

Жүз он жашка жетиптир.,

Он уулдуу болуптур.

Аты калып артына,

Өлбөстүккө кетиптир.

Үч жүз жылча илгери,

Карга ата  жарык көрүптүр.

Катардагы пендедей,

Ал дагы жашап өтүптүр.

Жанында жүрүп көрбөдүм,

Алган жокмун өрнөгүн.

Уккандардан кеп кылсам,

Кантип жашап өткөнүн.

Илгери өткөн заманда,

Карга аке жашап жатканда,

Анжиянга мал айдап,

Соода кылып атканда.

Белектин уулу Бирназар,

Элинде бий болуптур.

Анжиянга баратып,

Ара жолго конуптур.

Суусаган жылкылар,

Баш бербей сууга кириптир.

Ортодогу айылды,

Каптап өтүп кетиптир.

Чаңы асманга чыгыптыр,

Туман болуп калыптыр.

Чаңдан айыл көрүнбөй,

Тумчуктуруп салыптыр.

Аны көргөн Бирназар

Уят болуп калыптыр.

Жигиттерин чакырып,

«Кимдин айылы»  деп сураптыр.

Жигиттери токтолбой,

Акенин айлы дегенде,

Бирназар башы шылк этип,

Чекесинен тер кетип:
«Атаны кокуй жигиттер,

Эми эмне болуучу,

Карга акеге кабылган,
Эки дүйнө оңчубу.

Ат тарткыла тезирээк,

Карга акеге баралы.

Каарына кала электе,

Батасын сурап калалы».

Деп ошентип Бирназар,

Ашып-шашып ат минип.

Жан аябай тез жүрүп,

Карга атага жетиптир.

Тизелей калып чөк түшүп,

Чекеси менен жер сүзүп.

Камчысын салып мойнуна,

Кечирим сурап туруптур.

“-Касиеттүү Карга аке,

Туш келгеним өзүңө.

Айлыңды чаңга каптатып,

Кетирип койдум чоң күнөө.

Жылкычыга баш бербей,

Суусаган жылкылар.

Айлыңызды көзгө илбей,

Чаңдатып кетти көрүнөө.

Кечирип мени коюңуз,

Кетирген болсом чоң күнөө.

Бир балаңыз болоюн,

Калп айтсам такыр оңбоюн”-

Деп ушинтип турганда,

Карга аке көңүл бурганы.

Алдыда турган жигитке,
Батасын берип турганы.

Батасын алган Бирназар,

Атагы чыккан бир далай.

Элдик болгон балдары,

Тилекмат менен Боронбай.

Карга атанын заманында,

Тарыган экен замана.

Душмандары кол салып,

Далай кылган беймаза.

Эли-жерин сакташка,

Душманга жол ачпаска,

Эл бийлерин чогултуп,

Кат жиберип падышага.

Орустун улуу падыша

Катты окуган кызыга.

Көңүлүн буруп ийиген,

Элинен элчи жиберген.

Карга ата баш болгон,

Бийлер менен коштолгон,

Элчилердин келгени,

Далай элге дүң болгон.

Орус менен мамилени,

Душмандар байкап көргөнү.

Кол салуусун токтотуп,

Элге тынчтык келгени.

Ошол эле заманда,

Салып койгон жайы жок,

Куруп койгон тамы жок,

Элибиз көчүп жүрчү экен.

Көбүнчө мал бакчу экен,

Анжиян жакка барчу экен.

Жер жемишти базардан,

Тандап сатып алчу экен.

Бир жерде туруп жан бакпай,

Жерди айдап там салбай.

Жайыттан жайыт которуп,

Мал багып көчүп жүрчү экен.

 Бир күнү Карга атабыз,

Көч баштап бара жаткан суз.

Кең жуукунун талаага,
Жамбаштап жатып алыптыр.

Унчукпастан атабыз,
Көпкө жата бериптир.

Жабыла түшүп балдары,
Жанына жакын келиптир.

Бир топтон кийин атасы,
Бир гана ооз кеп айтып.

“Ушул жер жайлап кыштоочу,
Жер экен го”-деп айтып.

Башка эч нерсе айтпастан
Атына минип Карга ата.

Жообун айтып кылчайбай,
Алдыга жөнөп кетиптир.

Сөз түйүнүн чече албай,
Бул сөзүнүн маанисин,
Түшүнө албай балдары,
Кеткен экен шайлары.

“Жайы кышы бир жерде,
Отурууга болчубу.

Жүз онго чыгып атабыз,
Сөзүнөн алжып калганбы”-
деп ойлонуп балдары,
Таба албай жатканда,
Арасынан Жаныбек,
Акылы артык жан экен.

“Бир жерден орун алганы,
Түбөлүк жайы эмеспи”
Атасынын бул сөзүн,
Ошентип чечип алганы.

Азыр келем деп коюп,
Артына кайра чапканы.

Атасы жаткан оордуна,
Укурук сайып кайтканы.

Ошол жылы жай өтүп,
Кыш мезгили болуптур.

Капысынан бир күнү,
Атага досу келиптир.

Сөз жылдырып кеп таштап,
Мына мынтип кеп баштап,
“Мен сиз менен досмун деп,
Бекер жүргөн экемин.

Карганын досу деп койсо,
Чынында эле досмун деп,
Өзүм деле сезчүмүн,
Төбөөм көккө жеткенин.
Ушунча жылы досмун деп,
Жөн эле жүргөн экемин.

Уят болдум бир жерден,
Жашыңызды билбепмин.

Канчада Карга досуң деп,
Сураганда билбедим.

Досунун жашын билбейт деп,
Шылдыңга калып жүдөдүм.

Жашыңызды билгенге,
Атайын сизге келгемин.

Шылдыңы өттү элдердин,
Билмейинче кетпеймин.

Анда ата кеп айтат,
Кеп айтканда деп айтат:
“Кап ай, досум болбостур,
Ажат жанды койбостур.

Уккандан кийин атайын,
Бул өзүнчө сыр эле.

Өз жашымды айтканда,
Ажал жанды алчу эле.

Жан аябас дос элек,
Сурооңо жообун айтайын.

Жоопсуз сен да кайтпагын,
Быйыл жүз он жаштамын”-
деп айтканда Карга ата,
Досу батып кайгыга.

Ошондо араң билиптир,
Салып бергенин ажалга.

Ата досун узатып,
Эли журтун чогултуп,
Эли менен коштошуп,
Керээзин айтат баарына.

Карга аке сөзүн укканда,
Эли ыйлап буркурап.

Айлаларын таба албай,
Турган чакта чыркырап.

Балдарынын ичинен,
Жаныбек жолун жолдогон,
Акылга дыйкан жан эле.
Атасынын оордун,
Өзү басчу чагы эле.

Жаныбек туруп сөз айтып:
“Атаке не деп турасыз,
Өлүмдөн кабар урасыз.

Төө боюна тең келген,
Ат, бура тартып кетпеген,
Карды көрүп турасыз.

Кандай айла кылабыз,
Кыдырма жарда турабыз.

Чакталуу биздин чамабыз.

Түбөлүк жатчу жайыңа,
Кантип алып барабыз.

Карга аке өлдү деп,
Чын жайын эми көрдү деп,
Казак, Өзбек, Кыргызга,
Кантип кабар кылабыз”.
Деп суроо бергенде,
Кебелбей туруп Карга ата:
“Ишенген уулум сен болсоң,
Ушуну кантип билбейсиң.

Жазга чейин жатсын деп,
Арчадан төшөк салдырып,
Кардан жабуу жаптырып,
Неге ошентип койбойсуң”,
Деген экен Карга ата.

Ошол күнү кечинде,
Эл уктаган кезинде,
Кеткен экен чын жайга.

Эртеси күнү болгондо,
Атайын боз үй тиктирип.

Ата айтканын кылышып,
Сөөгүн сактап коюптур.

Кыш өтүп жаз келгенде,
Кыргыз, Казак, Өзбекке,
Карга аке өлдү деп,
Элге кабар бериптир.

Мындай кабар уккандын,
Баары тегиз келиптир.

Өзү айткан жерине,
Акесин кастарлашып коюптур.

Атайын кабар айттырса,
Бирназар уулу келиптир.

Атабыздын сыйнатка,
Бир уулундай туруптур.

Келгендер бүтүн келиптир,
Тегиз жашын төгүптүр.

Көптүгүнөн элдердин,
Ат менен табак тартыптыр.

Кайран ата Карга аке,
Мына ушинтип ал дагы,
Түбөлүк өз жайында,
Жер алдында калыптыр.

Атадан калган он уулу,
Ага тууган эл журту.

Куран окуп турууга,
Тегеректеп конуптур.

Тукуму өсүп жылыга,
Килейген айыл болуптур.

Ким койгону белгисиз,
Дархан атка конуптур.

Касиеттүү Карга ата,
Өзү өлүп калса да,
Эли журтум турсун деп,
Жерди ээлеп коюптур.

Айтылуу Карга атадан,
Асыл аттуу энеден,
Чоң мурун ата төрөлгөн.

Ак бешикке бөлөнгөн.

Элин жоодон коргогон.

Кытай менен Калмакка,
Кыргын салып туруптур.

Болот найза колго алып,
Жалаң кылыч байланып,
Колуна чокмор алчу экен.

Жоо жарагы шай экен.

Каптап келген душманга,
Бет келишип калганда,
Жалтанбай кирип барчу экен.

Аянбай колун салчу экен.

Ак жалдан башка аргымак,
Көтөрө албай койчу экен.

Ак жал атын мингенде,
Алышканын алчу экен.

Адамдан чыккан көй кашка,
Баатырлыгы бир башка,
Эбин таап кармашкан,
Эрендиги башкача.

Караңгыда жол тапкан,
Капилеттен сөз тапкан.

Согуштун жайын түшүнгөн,
Эпчилдиги бар экен.

Кармашкан жоодон кайтпаган,
Кекчилдиги бар экен.

Беттегенин бербеген,
Көкчүлдүгү бар экен.

Майда ишти кылбаган,
Айкөлдүгү бар экен.

Бой көтөрүп тыңсынбай,
Жөп жөнөкөй жан экен.

Адал иштен качпаган,
Ак ниеттүү башынан,
Алсыз менен жардыга,
Боору ооруп турчу экен.

Зөөкүрлөрдү көрүп калса,
Кармап алып урчу экен.

Ууруга малды алдырбай,
Бек кайтарып турчу экен.

Чоңмурун ата заманы,
Уруштун болуп очогу.

Кытай Калмак жонгору,
Тынбай каттап турганы.

Эми кепти баштайын.

Чоңмурундай бабамдан.

Жонгорлор менен кармашкан.

Баатырлыгын айтайын.

Ал атанын тушунда.

Жонгорлор колун салганда.

Эр бүлөөнүн баарысы.

Жалпы аттанып жатканда.

Эл чогулуп келиптир,
Эр Чоңмурун баатырга
Эми кандай кылдык деп,
Эси кетип турганда.

Чоңмурун ата кеп айтат,
Кеп айтканда деп айтат:

“Каптап келген душмандар,
Каары катуу эл болот.

Капыстан кирип келишсе,
Калың элди тим койбойт.

Ээн талаа Шалбага,
Душманды беттеп баралы.

Жерибизге киргизбей,
Андан ары сүрөлү.

Тууманын туусун алалы,
Жапа тырмак туралы.

Кумурскадай жонгорго,
Аянбай кыргын салалы.

Ажал жетип күн бүтсө,
Ошол жерде калалы.

Колду өзүм баштайын,
Тууну колго алайын.
Туу түшкөнчө колуман,
Тартынбай уруш салайын.

Туу көргөндө туугандар,
Турбай уруш кылгыла.

Түшүп кетсе колумдан,
Артты карай кайрылып,
Тарап кетпей бир бирден,
Тартынбай уруш салгыла.

Элибизге тийгизбей,
Бекем сактап калгыла.

Туу турганда колумда,
Менин аман жүргөнүм.

Туу түшкөндө колумдан,
Чын жайымды көргөнүм.

Кайтпай калсам артыма,
Ардактап көөмп койгула.
Эл жери үчүн өлгөн деп,
Аңыз кеп болсун артымда”.

Деп ошонтип Чоңмурун,
Колду жоого баштаптыр.

Кызыл Суунун боюна,
Колун өргүү кылып таштаптыр.

Өзү баштап чалгынга,
Он киши менен барыптыр.

Шанияз менен Олжобай,
Жүргөн экен жанында.

Агасы Шанияз эр экен,
Беттегенин бербеген.

Олжобай деген баласы,
Андан өткөн шер экен.

Ээн талаа Шалбага,
Эми гана жеткенде.

Бугуп жаткан жонгорлор,
Буктурмадан чыкканда.

Көптүгүнөн душмандар,
Каптап селдей кириптир.

Айласын таппай он киши,
Артты карай жүрүптүр.

Аты баспай Шанияз,
Арт жагында калыптыр.

Арттан кууган душмандар,
Тегеректеп калыптыр.

Душманга таштап кете албай,
Чоңмурун менен Олжобай.

Артка кайра кайрылып,
Душманга уруш салыптыр.

Атсыз калган Шанияз,
Айласы кетип турганда,
Аралап барып Чоңмурун,
Агасын учкаштырып качыптыр.

Карала Ак жал аргымак,
Кайыптан бүткөн бул чунак.

Опол тоодой эки алпты,
Көтөрүп чуркап алыптыр.

Аларды көрүп Олжобай,
Артынан түшүп калыптыр.

Алдыдагы Ак жалга,
Бута атым жетпей калыптыр.

Ак жал аргымактыгын билгизип,
Арышын кенен таштаптыр.

Айгайлаган душманга,
Караандатпай кетиптир.

Душман артта калыптыр.

Ата бала экөөнү,
Колду көздөй жөнөтүп,
Атабыз Оргочор тоого чыгыптыр.

Айгай салып кыйкырып,
Колуна буйрук бериптир.

Ошончо жерден колу угуп,
Жоону беттеп келиптир.

Ээн талаа Шалбада,
Жонгорлор менен кармашка,
Чоңмурун баатыр атабыз,
Колду баштап кириптир.

Кумурскадай жыбырап,
Жонгорлор каптап келиптир.

Куралы начар аз гана эл,
Душманын беттеп кириптир.

Чоңмурун ата баатырың,
Кайра тартпас кырааның.
Булгаалап Туума туусун,
Бурулбай жоого кириптир.

Алдынан чыккан душманга,
Артылтып найза сунуптур.

Капталынан чыкканын,
Кылыч менен уруптур.

Чукул келип калганын,
Чокмор менен согуптур.

Аралап өткөн жерлери,
Аркы терки кулаптыр.

Акжал менен чуратып,
Бет келгенин сулатып,
Кызыл кыргын салыптыр.

Кырчылдашып алыптыр.

Аны көргөн эл журту,
Тим эле карап турчубу,
Тууну көрүп демденип,
Жөнөкөй киши эрденип,
Кумурскадай жонгорду,
Кыргын кылып салыптыр.

Басып келген жанына,
Калганын сүрүп таштаптыр.

Катылган жоону ушинтип,
Катыгын кайра бериптир.

Атабыздын эрдиги,
Канча экенин ким билди.

Чоңмурун баатыр атадан,
Ботокан ата жаралган.

Өзгөлөрдөн башка адам,
Сөз түгөнбөйт кеп салсам.

Айтканын кудай берчү экен,
Туубаса өзү элчи экен.

Достукту бекем тутчу экен,
Бул адамга кут түшкөн.

Акыл ойлоп калчаган,
Айлакер адам атыккан.

Алдын ала көп билген,
Көзү ачык атка конуптур.

Жайлоосу толуп жайлаган,
Малдуу экен Ботокан.

Тулпар туулуп бээсинен,
Даңктуу экен Ботокан.

Сөзүм куру болбосун,
Бир башынан айтайын.

Чоң атабыз Ботокан,
Курут көлүн жайлаган.

Жайлоосуна мал толуп,
Жылкысы миңге жетиптир.

Ырыскыдан кем калбай,
Кудай берип кетиптир.

Бир күнү минип,

Чаар бээсин.

Малына өзү барыптыр.

Чидерип минген бээси,
Жол жүрө албай калыптыр.

Жайытка таштап салыптыр.

Көтөрүп алып ээрин,
Айлына жөө кайтыптыр.

Эртеси таңдан туруптур,
Шашып жолго чыгыптыр.

Эмне болду бээм деп,
Сана тартып куруптур.

Алыстан караан көрүптүр,
Бирөө эмес экөө экен.

Тууса керек бээм деп,
Жанына жакын келиптир.

Бир укмушту көрүптүр,
Кулун десе окшобойт.

Шыйрагы узун түгү жок,
Чаарала неме туруптур.

Энесин ээмп эркелеп,
Ал шумдугуң кургуруң,
Оттоп турган бээсинен,
Ары бери секирет.

Көрүп абдан таң калган,
Жанына жакын барбастан.

Алласы түшүп оозунан,
Кайра айлына жол тарткан.

Ата айлына келгенде,
Көргөнүн айтып бермекке,
Ак сары башыл мал союп,
Түлөө өткөрүп сыйынып,
Элге келип кеп айтат,
Кеп айтканда деп айтат.

“Айланайын туугандар,
Айтылган кепти угуңар.

Ушул жашка келгеним,
Мындай укмуш неме экен,
Денеси темгил ала экен.

Бээни ээмп турбаса,
Кулуну бээнин дейт белем.

Кулунга бирок окшобойт,
Билбедим муну эмне экен.

Укканың барбы арааңда,
Бул тир укмуш эмне экен?
Көп эле нерсе көргөмүн,
Мындайды мурда көрбөдүм”.

Деп айтканда атабыз,
Уккандар, жака карманып,
Тобо кылып кудайга,
Таңданып туруп калыптыр.

Арасынан аксакал,
Эл алдына чыгыптыр.
Таңданып турган эл журтка,
Мынтип айтып туруптур.

“Кичине бала кезимде,
Чоң атамдан кеп уккам.

Эң кыйыны жылкынын,
Тулпар болот деп уккам.

Аны этият бакпаса,
Кенедей эле үн укса,
Жарылып кетип кулагы,
Өлүп калат деп уккам.

Тулпар жаңы туулганда,
Жылаңач болот дечү эле.

Денесинде түк болбой,
Калы болот дечү эле.

Ботокан айтканыңа карасам,
Анык тулпар туулган дейм.

Кудай сүйгөн пендеге,
Тулпар берет дечү эле.

Ошол сага туш болду,
Эми сага кут конду.

Бул ишиңдин оңгону,
Бакыт сага конгону.”
Деп айтканда аксакал,
Ботокан ата сүйүнүп,
Душмандары күйүнүп,
Түлөө тойго айланып,
Атанын көөнү жайланып,
Акыл калчап ойлонуп,
Эми кантип багам деп,
Эчен ирээт толгонуп,
Чоң Жууку суунун шарына,
Тегирмендин жанына.

Бир дагы үн угузбай,
Баккан экен тулпарды.

Күн артынан күн өтүп,

Айдын жүзү болуптур.

Кызыл эт кулун торолуп,
Өлбөгүдөй болуптур.

Кайра айланып үйүнө,
Тулпары менен барганча,
Бүт элге дүң болуптур.

Алармандар толуптур.

Тулпарыңды саткын деп,
Ордуна муну алгын деп.

Короо короо мал айдап,
Атанын жанын койбоптур.

Аларга ата айтыптыр.

“Бул асыл жаныбар,

Малдан эмес сатылаар,
Сатсам малдын кулу учаар.

Элдин уулу Баатыркан,
Дос болсом деймин абыдан.

Эч нерсе андан албастан,
Белек кылып беремин”.

Деп ошентип айтканда,
Алганы келген адамдар,
“Сатылбайт экен тулпар”- деп,
Жай жайына тараптыр.

Ошол кезде Баатыркан,
Көлдү бийлеп турчу экен.

Тирүүсүндө коргон салдырып,
Айалдарына кошок айттырып.

Кытай менен Ташкентке,
Өзү соода кылчу экен.

Алам десе алчу дейт,
Барам десе барчу дейт.

Оңтойуна келгенде,
Ойлогонун кылчу экен.

Кыябына келгенде,
Кыргыйдай илип алчу экен.

Сыйлашам деген кишиге,
Сый көрсөтө билчү экен.

Кыйындардын ичинен,
Эң кыйыны бул экен.

Жакшылардын ичинен,
Эң бакшысы Баатыркан.

Ботокан ата көөнүнө,
Ушул гана толчу экен.

Бул кабарды укканда,
 Баатыркан чыдап турчубу.

Атабыз менен достошуп,
Тулпарды алып кетиптир.

Баатыркан менен Ботокан,
Жан кыйышпас дос экен.

Манаптын аюу талпака,
Отуруп кеңеш курчу экен.

Көрүшпөсө бири-бирин,
Сагынышып турчу экен.

Чыныгы достор ушул деп,
Элдер кеп кылчу экен.

Жогоруда уккандай,
Короо короо мал албай.

Бекер белек беришип,
Дос болсо болсун ушундай.

Бул тулпардын баянын,
Билгенимче улайын.

Тулпардын өзүн укпадым,
Кулунунан кепти чубайын.

Ботокан улуу уулу,
Токтомамбет болуш болуптур.

Жыйынга барып сөз сүйлөп,
Жатканын көрүптүр.

Телегейи тең экен,
Айткан сөзү эп экен.

Көрктү кудай бериптир,
Көргөндүн көзү кубанган.

Тилекмат кызын алыптыр,
Кел кели келип калыптыр.

Сөзүн айтып жатканда,
Бали!- деп эл баалаптыр.

Ошол жерден көз тийип,
Жаман ооздон тил тийип,
Жаш тайында эрениң 

Жайран болуп калыптыр.

Беренинен ажырап,
Бек кайгырып көп ыйлап.

Желдең эли үч күнү,
Кара кийип калыптыр.
Байгазыны жаштыгына карабай,
Болуштука шайлаптыр.

Бала болуш атагып,
Ишин жөндөп алыптыр.

Бала болуш Байгазы,
Деп аталып турганда.

Атасы анын Ысааке,
Оо дүйнө жолун салыптыр.

Атамдын ашын берем деп,
Ат чапкандар келсин деп,
Келип байге алсын деп,
Байгазы кабар айтыптыр.

Аталаш тууган агасы,
Үкүнүн буурул аты бар экен.

Күлүктүгү бир башка,
Жылкыдан чыккан жан экен.

Ат чабышта эзели,
Алдына күлүк өтпөгөн.

Кайран буудан буурул ат,
Мактагандай бар экен.

Ат чабышка кошом деп,
Үкү да атын таптаптыр.

Анысын угуп Байгазы,
Агасына барыптыр.

Ат чабышка атыңды,
Үкү аба кошпогун.

Байгесин өзү алды деп,
Эл журтка кеп болбогун.

Деген сөзгө көнбөптүр,
Укү оюн бербептир.

Буурул атын кошом деп,
Инисине болбоптур .

Менин сөзүм укпайт деп,
Буурул аты чыкпайт деп,
Чабышка түшкөн аттарды,
Байгазы өзү айдамай болуптур.

Ат чабыш болчу күнүндө,
Ат айдалчу чегине,
Барган экен Байгазы.

Буурул атты сооруга,
Чапкан экен Байгазы.
Чапкан жери сыныптыр,
Ошентсе да буурул ат,
Экинчи болуп келиптир.

Маарага жетип жаныбар,
Бычака жетип өлүптүр.

Эки тууган ортосун,
Ажыратып кетиптир.

Күндөн күндөн күн өтүп,
Күндө чатак арбыптыр.

Эки тууган ортосун,
Нак балакет чырмаптыр.

Буурул аттан канткенде,
Кутулам деп айттырып,
Ортого киши салыптыр.

Байгазы жарашууга барыптыр.

Анда Үкү айтыптыр:
“Кутулам десе буурулдан,
Тукумун алып келип бер,
Ботокан берген тулпардын”.
Ошол кезде Байгазы,
Баатыркан кызын алыптыр.

Баатыркандай баатырга,
Күйөө бала болуп калыптыр.

Аны угуп Байгазы,
Аялына мынтип айтканы:
“Сеп берем десе албагын,
Кара кашка тайдан башканы.”
Деп ошентип Байгазы,
Амал ойлоп тапканы.

Аялын төркүлөтүп жиберип,
Өзү калып калганы.

Белек камдап мал алып,
Адаттагыдай көп алып,
Баатыркандын ал кызы,
Төркүнүнө барганы.
Көргөндө эле Баатыркан,
Соода кылып дасыккан,
Көсөмдүгү бар эле.
Чакырып алып кызынан:
“Күйөө бала не келбейт,
Мынча мүлктү жөн бербейт.

Билип турам жан балам,
Бир нерсе менден сураган.”
Деп ошентип айтканда,
Кызы айтып бериптир.

Ага тууган кабарын,
Буурул аттын чатагын.
Күйөөсүнүн айтканын,
Албай кайра кайтпасын.

Сеп оордуна бергин деп,
Тулпардын кашка кулунун.
Кызынын кебин угуптур,
Эми айласы куруптур.

Эмне дээрин биле албай,
Тунжурап бир топ туруптур.

Акыры кебин айтыптыр:
“Тулпардан туулган мал эле,
Бирөөгө кыйбас жан эле,
Эми балам кантейин.

Кара кашка кулунду,
Бир өзүңө берейин.

Мал аяды атам деп,
Сен таарынып калбагын.”
Деген экен Баатыркан,
Бала көөнүн кыялбай.

Өзөгү жаман өрттөнүп,
Өз айласын таба албай.
Баатыркан берген кулунду,
Байгазы көрүп турганы.

Көрүп алып кулунду,
“Ушулбу тулпар тукуму,
Дагысы түшпөй тыртайган,
Ушул кулун күлүкпү.

Көрсө айнып кетпесин,
Үкү эмнесине кызыкты.”
Деген экен Байгазы,
Көрсө айнып кетет деп,
Кулунга кошуп алтынды,
Берген экен Байгазы.

Үкү көрүп кулунду,
Кучактап өөп жыттады.

Кайтып колго тийдиң деп,
Сүйүнгөндөн ыйлады.

Байгазы берген алтынды,
Кулунга кошуп алгын деп,
Жигит берип турганы.

Анда үкү муну айтты:
“Албаймын алгын алтынды,
Буурулум кайра тирилди.

Кечтим эми кегимди,
Кудайга мен ыраазы.”
Алтынды албай койгонун,
Жигит көрүп таң калды.

Буурул аттын оордуна,
Даакы баскан тай калды.

Көрө билбес кишиге,
Кара кашка кулунуң,
Жөп жөнөкөй мал экен,
Өлүп калчудай жан экен.

Көрө билген кишиге,
Кара кашка кулунуң,
Ай туяктуу мал экен,
Нак тулпардын өзү экен.

Муну Үкү байкаптыр,
Сылап сыйпап багыптыр.

Даакысы түшүп кулундун,
Кулпунуп жүнү чыгыптыр.

Кара кашка кулундун,
Тулпардык сыны билинип,
Аз кана убакыт ичинде,
Көзгө урунуп калыптыр.

Убакыт туруп турчубу,
Учкан куштай өтүптүр.

Кара кашка тулпарың,
Табына эми келиптир.

Ошол кезде Чоко бий,
Чүйдө бийлик кылчу экен.

Чүй боорунда элдерге,
Чогултуп жыйын курчу экен.

Өлбөй турган жан барбы,
Атасы өтүп дүйнөдөн,
Чоко бий аш берет деп,
Чоң ат чабыш болот деп,
Баш байгеси күлүктүн,
Миң кара кой экен деп.

Ашка үч ай калганда,
Кабар журтка тараптыр.

Үкү да угуп кабарды,
Кара кашка күлүгүн,
Күнү түнү таптаптыр,
Чырым этип уйку салбаптыр.

Он эки жашаар Саадашты,
Чабандестике камдантып.

Ал дагы тынч албаптыр,
Жанынан такыр чыкпаптыр.

Үч ай убакыт өтүптүр,
Аш берчү мезгил болуптур.

Кара кашка күлүктү,
Ат чабышка салыптыр.

Желдеңдин туусун көтөрүп,
Байгазы Үкү барыптыр.

Бизди тосуп алсын деп,
Чокого кабар айтыптыр.

Чокчоңдогон чоң Чоко,
Байгазы берген кабарга,
Берилип кулак салбаптыр,
Аны тосуп албаптыр.

Таарынып калып Чокого,
Байгазы басып барбаптыр.

Өзүнчө боз үй тиктирип,
Өргүү кылып калыптыр.

Кыргыз Казак чогултуп,
Чоко чон аш баштаптыр.

Ат чабыш күнү болуптур,
Күлүктөр батпай толуптур.

Айтылган миң кой коюптур,
Чабыла турган аттарга,
Кара кашка күлүгүн,
Үкү дагы кошуп коюптур.

Бала Саадаш чабандес,
Ат мингенге болгон маш.

Кара кашка күлүктүн,
Оозун койо бериптир.

Топураган күлүктөр,
Тең тайлаша жүрүптүр.

Тамандан чыккан даңкандан,
Чоң тополоң түшүптүр.

Арасынан кээ бирөө,
Жыгылып аттан кулаптыр.

Топурак кирип көзүнө,
Саадаш жашын төгүптүр.

Кара кашка жаныбар,
Тулпар аттын каны бар.

Алдындагы күлүктөн,
Улам бирден таштаптыр.

Атаандашкан күлүктөн,
Алдыга оозуп чыгыптыр.

Аңды дөңдү карабай,
Жаш балага ооз бербей.

Арышын кенен таштаптыр.

Топ күлүктү калтырып,
Тогуз аттын артынан,
Тооруп чуркап алыптыр.

Араандай оозун ачыптыр,
Үч күлүктү таштаптыр.

Алты күлүк артынан,
Калбай чуркап алыптыр.

Башын жерге салыптыр,
Эми кызып алыптыр.

Эки күлүк артынан,
Ээрчип кана алыптыр.

Маарага жакын барыптыр,
Айгайлаган чууну угуп,
Оозунан көп көк буу чыгып,
Алдыга чыгып алыптыр.

Кара кашка аргымак,
Тулпардан туулган бул чунак.

Караандатпай кетиптир,
Маарага биринчи болуп жетиптир.

Чокчоңдогон Чокодон,
Миң кара кой алыптыр.

Аты чыгып Желдеңдин,
Намысы колго тийиптир.

Туумду жыгып берсин деп,
Чоко кабар айттырса,
Тарынып калган Байгазы,
Туусун жыкпай кетиптир.

Тулпардан туулган тукуму,
Ошентип мөөрөй алыптыр.

Кайра айланып жерине,
Тулпар кайра келиптир.

Сатпагандан тулпарды,
Куту учуп кетпептир.

Уругу желдең атанын,
Намысын алып бериптир.

Ушундай тулпар баяны,
Эми артка кайрылып,
Сөздү атадан баштайлы,
“Туубаса өзү элчи экен.”
Деген элем башында,
Эми ошондон баштасам.

Эки элдин ортого,
Эпчил адам жүрчү экен.

Айткан сөзү эм болгон,
Телегейи тең болгон.

Айтканы ката кетпеген,
Адам элчи болчу экен.

Ботокан ата ошондой,
Касиетке ээ экен.

Эпке келбес душманды,
Элдештирип кайтчу экен.

Илгери өткөн заманда,
Атабыз жашап турган учурда.

Сарыбагыш Бугулар,
Кырылышып турганда.

Бугунун Балбай баатыры,
Колго түшүп калыптыр.

Элчилике барууга,
Каары күчтүү Ормонго,
Бир дагы адам даабаптыр.

Чыгарганы Балбайды,
Эч ким барбай койгондо,
Ботокан ата барыптыр.

Ал мындайча болуптур,
Бугулардын батыры,
Балбай колго түшкөндө,
Кимиси келээр экен деп,
Каарын чачып хан Ормон.

Келгенин тындым кылам деп,
Кекээринип күтүптүр,
Боронбай аны угуптур.

Ормонхан сырын билиптир,
Барганды соо кылбайт деп.

Жибере албай элчисин,
Айласын таппай туруптур.

Ормонхон сөзүн уккандай,
Элинен киши издептир.

Ар ким менен сүйлөшсө,
Барам деп киши чыкпаптыр.

Издеп жүрүп акыры,
Ботоканды табыптыр.

Элчилике барууга,
Сөзүн алып калыптыр.

Убадага турууга,
Элчилике барууга,
Жылкысынан жүздү алып,
Атабыз камынып калыптыр.

Ормон ханга барыптыр,
Өңчөй чаар жүз жылкы.

Ханга белек кылыптыр,
Анан сөзүн баштаптыр.

Атанын айткан сөзүнө,
Ормонхан көңүл буруптур.

Жүйөөсүн угуп кебинин,
Сөзүнө таң бериптир.

Сөз менен ата жыгыптыр,
Кыйкым таппай хан Ормон,
Айтканына көнүптүр,
Балбайын бошотуп бериптир.

Акыл менен ал атам,
Барган ишин аткарган.

Каарданган Ормондун,
Ченгелинен кутулган.

Жеке эле элчи болбостон,
Көзү ачык экен Ботокан.

Кыштын күнү бир түнү,
Карышкырлар келиптир.

Карышкыр үнүн угуптур,
Үйдө отурган малчылар,
Арачалап калмака,
Жапа тырмак туруптур.

Ошо үйдө сөз кылган,
Ботокан ата бар экен.

Ошондо ата кеп айтат,
Кеп айтканда деп айтат.

“Карышкырдын келгенин,
Мен жана эле билгемин.

Төө комдоп келбептир,
Бирөөнү жеп кетээрин.

Бириң тышка чыкпагын,
Бул силерге айтканым.”
Деген сөзүн укканда,
Бирөө да тышка чыкпаптыр.

Эртеси туруп карашса,
Койлорун бирден санашса,
Ботокан ата айткандай,
Бирөөнү жеп кетиптир.

Башкасына тийбептир,
Сөз кылышып калыптыр.

Көзү ачык экенин,
Үйдө отуруп билгенин.

Козү ачык эле болбостон,
Ботокан ата март экен.

Жыйнап койгон мал мүлкүн,
Аянбай чачып салчу экен.

Жалгап деген тууганы.,
Үйөөзгө кызмат кылыптыр.

Ката кетип ишинен,
Миң теңге карыз болуптур.
Өлөмүн деп коркутуп,
Төшөкө жатып алыптыр.

Ага тууган чогулуп,
Сарсанаага батыптыр.

Бир теңгеге ал кезде,
Бир кой сатып алчу экен.

Жарымын өзүм төлөйм деп,
Беш жүз коюн бериптир.
Жарды менен жалчыга,
Айт айбашы жыл сайын,
Жүз койдон байлап, 

Берчү экен.

Башында өзүм айткандай,
Айта берсе түгөнбөйт.

Бул кишинин кылганын,
Калганын өзүң ылгагын.

Бул киши дагы өтүптүр,
Аталары өткөндөй.

Оо дүйнө жайын көрүптүр,
Эл үрккөн жылдары.

Эми ошондон айтайын,
Кантип өлүп калганын.

Манжылы ата мазарга,
Коргонун кандай салганын.

Он алтынчы жылында,
Эл текеске үрккөндө.

Эли менен чогу үркүп,
Текеске кошо барыптыр.

Эли тарткан кордукту,
Ата да кошо тартыптыр.

Кайгы муңга чыдабай,
Ал жактан ооруп калыптыр.

Жерине тынчтык орноп,
Падыша тактан кулаптыр.

Эли кайткан жерине,
Туулган жерге кайтыптыр.

Арып ачып жол жүрүп,
Ат аябай мол жүрүп.

Туулган жерин көргөндө,
Боюн таштап салыптыр.

Манжылы ата мазарга,
Эптеп эле жетиптир.

Өз айылына жетпестен,
Көзү өтүп кетиптир.

Ал жерден кабар айттырса,
Ага тууган агайын,
Бүт жабыла барыптыр.
Так мазардын түбүнө,
Касиетүү киши эле,
Эл сыйынып турсун деп,
Чоң дөбөнүн үстүнө,
Жайын мыктап казыптыр.

Байгазы болуш баш болуп,
Желдең эли төш болуп.

Куржундап кирпич алпарып,
Чаначтап суу ташашып,
Көпчүлүк эл чогулуп,
Көргөндүн көөнүн толтуруп,
Так дөбөөнүн үстүнө,
Коргон салып таштаптыр.

Арбагы күчтүү Ботокан,
Жаткан жери мазардан.

Куран окуп урматтап,
Барган эл ага табынган.

Касиетүү Ботокан,
Төрт баланы жараткан.

Үч уулдуу болуптур,
Токтомамбет, Элебес, Урмамбет.

Жалгыз кызы Батмакан,
Балдарым жакшы болсун деп,
Окутуптур Кытайдан.

Ортончусу Элебес,
Чоң атам менин болуптур.

Эл көөнүнө толуптур,
Өз атын толук айтпастан,
Улуу кичүү баардыгы,
Элеке деп коюптур.

Аталарынан кем эмес,
Туулган экен Элебес.

Кара кылды как жарган,
Калыс адам болуптур.

Эзелде калп айтпастан,
Убададан тайбаган.

Чукугандай сөз тапкан,
Чынчыл адам болуптур.

Эл аралап жүрүптүр,
Чыр чатагын чечиптир.

Эл сыйына татыптыр,
Элеке атка конуптур.

Эми кепти баштайын,
Атанын кылган ишинен.

Артында калган сөзүнөн,
Эли уксун айтайын.

Бала кезде Элебес,
Бай үйүндө өсүптүр,
Кытайга барып окуптур,
Сабаттуу адам болуптур.

Жаңыдан бойго жеткенде,
Эрезеге толгондо,
Колукту алып эми эле,
Эл аралап калганда,
Орустун улуу падыша,
Эл жерден кабар алыптыр.

Суук көзүн салыптыр,
Жерди тартып алыптыр.

Элди үркүтүп айдаптыр,
Бул жерде эч ким калбаптыр.

Жыргап жаткан элдерге,
Чон коогалаң салыптыр.

Мылтык менен аткылап,
Кылыч менен чапкылап,
Элди аябай кырыптыр,
Көргөнүн тындым кылыптыр.

Падышанын желдеттер,
Күнү тунү жүрүптүр.

Айылы менен кырыптыр,
Малы мүлкүн тоноптур.

Бул кордука чыдабай,
Жанын сактап калганы,
Текести көздөй бет алып,
Эл журт көчүп барганы.

Жолдо канча жан калды,
Эчендеген мал калды.

Куралдан аман калганы,
Сууктан ачтан кырылды.

Чачкын болуп талаага,
Өмүр бою тапканы.

Балага ата карабай,
Өз жанын сактап калганы.

Эл Текеске үрккөнү,
Эл башына ааламат,
Ушундай болуп түшкөнү,
Мындайды эч ким күтпөдү.

Элге түшкөн чоң мүшкүл,
Атадан кыйгап өтүптүр.

Ата-энеси, иниси,
Текеске үркүп кеткенде.

Малы менен атабыз,
Сыртты кыштап калыптыр.

Нарындын башы Тарагай,
Суу боюнда жашаптыр.

Күндүзү чыкпай үйүнөн,
Түн бою малын жайыптыр.

Желдеттер көрүп калат деп,
Түнкүсүн от жакпаптыр.

Ун талканы түгөнүп,
Жегени жалаң эт болуп,
Ичтери өтө баштаптыр,
Мындай тамак жакпаптыр.

Эки үч үйлүү эл экен,
Эптеп күнүн көрчү экен.

Ачкалыктан өлөөрдө,
Оо дүйнө жайын көрөөрдө.

Эжемди издеп барам деп,
Ун талкан алып келмеке,
Ачкалыктан өлгөнчө,
Атабыз жолго чыгыптыр.

Кыштын кыраан чилдеде,
Түн жамынып аттанып,
Кычыраган суукта,
Кызыл союл колго алып.
Бападагы эжесин,
Издеп чыгып калыптыр.

Муз каптаган жол менен,
Ашуу ашып жол басып,
Ээсиз калган жер менен,
Жетем деген ой менен,
Караңгыда карайлап,
Жолдо жүрүп келиптир.

Күндүзү жатып эс алып,
Түнкүсүн жалаң жүрчү экен.

Бороондуу түндүн биринде,
Ай караңгы түнүндө,
Адам этин жеп көнгөн,
Карышкырлар кол салыптыр.

Жара тартып кетээрде,
Ажалы эми жетээрде,
Айласын таппай атабыз,
Үзөнгүлөрүн чечип алыптыр.

Бирине бирин ургулап,
Каңкылдатып калыптыр.

Темирдин үнүн укканда,
Алыстап бир аз качыптыр.

Алышып жүрүп отуруп,
Таң агарып атыптыр.

Ошондо аман калыптыр,
Ошентип жүрүп отуруп,
Көп кыйналып жол жүрүп,
Кыдыктарга барыптыр.

Эжесинин оордуна,
Үч үйбүлөө элди таап,
Алар менен биригип,
Чогу жашап калыптыр.

Совет өкмөт орноп,
Жерге тынчтык келиптир.

Үркүп кеткен элдердин,
Алды келе баштаптыр.

Андан кийин тим койбой,
Ач арыктар каптаптыр.

Короого кол салыптыр,
Койлорун талай баштаптыр.

Кокусунан атабыз,
Бирөөнү кармап калыптыр.
Кармаган жерден жан берип,
Ал оо дүйнө салыптыр.

Кыдыктардын болушу,
Сагаалы деген болуптур.

Кун төлөгүн буга деп,
Атага күнөө коюптур.

Айласы кетип атанын,
Элине кабар айтыптыр.

Кыдыктар күндө кун доолап,
Койлорун ала баштаптыр.

Байгазы болуш баш болуп,
Желдеңдер жетип барыптыр.

Ажыратып алуунун,
Камын көрүп калыптыр.

Камиссия чыгарып,
Ач арыкты сойдуруп,
Ачкадан өлгөн экен деп,
Арачалап калыптыр.

Кыдык менен Желдеңдин,
Чек арасы Манжылы.

Атабызды Желдеңдер,
Көчүрүп барып салыптыр.

Ошол жерге атабыз,
Туруктуу жашап калыптыр.

Уркүндөн келген атасы,
Оо дуйнөгө кеткенде.

Ошон үчүн атасы,  

Ошол жерге коюптур.

Эли тынчып калганда,
Элине көчүп кетиптир.

Анда дагы жөн койбой,
Кулака тартуу чыгыптыр.

Атасы манап болчу деп,
Кайра шору куруптур.

Из жашырып кетпеске,
Айласы калбай калыптыр.

Боз бешиктин Кокуй Көл,
Ошол жерге барыптыр.

Жаңы тынчып калганда,
Бакыбат жашап жатканда.

Ал жерден дагы тынч койбой,
Кайра артынан түшүптүр.
Атамды алып качаарда,
Ал кезде атам Сагаалы,
Үч жашка жаңы толуптур.

Жол жүргөндөй болуптур.
Текеске ооп кетээрде,
Жаңы уюшулган колхозго,
Жумабай башкарма болуптур,
Бирөөлөрдөн угуптур.
Элебестин Текеске,
Качаарын тактап билиптир.

Атайын киши жиберип,
Чакырып өзү алыптыр.

Минтип сөзүн баштаптыр:
“Элеке Текести беттеп качканы 

Жатыптыр деген кеп уктум.
Кеп укканда деп уктум,
Ичи бузук арамдар,
Коркутуп сизди жаткандар,
Ак сөөктөрдү ылгабай,
Түшүнбөй кара тамандар.

Бай болсо эле кулак деп,
Баарына текши асылат.

Эл баккан байлар болгонун,
Жалпы элден кантип жашырат.

Өз атаңыз Ботокан,
Чоң атаңыз Чоңмурун,
Түпкү атаңыз Карга аке,
Эл үчүн кызмат кылыптыр.

Эси кеткен эркулдар,
Эми кантип тана алат.

Мындай ата бабадан,
Сиздей асыл агадан,
Элиңиз кантип ажырайт.

Эч кимге кол тийгизбей,
Эп көрсөңүз сөзүмдү,
Элиңиз калат калкалап.

Элге кайра келиңиз,
Эл атынан мен сизге.

Кол көтөрсө тийгизбей,
Кепил болуп берейин.”
Деген экен Жумабай.

Жумабайдын бул сөзү,
Атабызга жагыптыр,
Текеске качпай калыптыр.

Малын айдап элине,
Кайра көчүп келиптир.

Атадан калган көп малды,
Колхозго кошуп бериптир.

Ошол эле малына,
Койчу болуп калыптыр.

Миң куйруктуу кара кой,
Кириштептир калхозго.

Андан башка малдарын,
Уй менен жылкы көп мүлкүн.

Жашаган боз үйлөрүн,
Дагы өткөрүп бериптир.

Ээлик кылып малына,
Көп жылы мал багыптыр.

Калыстыктан тайбастан,
Эл сыйына татыптыр.

Элеке атка конуптур,
Келин кесек тергешип,
Койлуубай аке дешиптир.
Эли сыйлап турчу экен,
Кайсыл жерде жүрбөсун.
Элдешкис чатак чыкканда,
Ат менен киши жиберип,
Чакыртып эли алчу экен.

Калыстык кылып бергин деп,
Калыстыка салчу экен.

Кара калды как жарып,
Калыстап чырды чешчү экен.

Элекем айтты болду деп,
Эли сөзүн укчу экен.

Эки кылбай айтканын,
Айтканы эп болчу экен.

Ушул жагын айтайын,
Эми сөздү баштайын.

Улуу ата мекендик,
Согуш болгон убакта,
Келбей калып алганы,
Жесир калган көп жары.

Бир окуя кеп айтсам,
Мисал кылып ушундан.

Сулуу келин Калиман,
Согушка кеткен күйөөсү,
Келбей калып кайгырган.
Аны алып алмака,
Эки киши талашкан.

Жесир калган Калиман,
Өзгөчө сулуу болгон жан,
Көргөн адам кызыккан.

Жылкычы болгон Жумаалы,
Данапия мергенчи.
Менмин дешип чыгышкан,
Калиманга тең келчү.

Аларды мээнет чырмаптыр,
Келинден чыккан бул чатак,
Күндөн күнгө ырбаптыр.

Акыры жүрүп отуруп,
Атышканга жетиптир,
Тоону беттеп барыптыр,
Бири бирин аңдып калыптыр.

Атыштырбай экөөнү,
Ажалдан алып калууга,
Киши чыкпай калыптыр.

Ага тууган акыры,
Жайлоого киши чаптырып,
Арачага түшсүн деп,
Атабызды алдырып,
Ортого аны салыптыр.

Элебес ата барыптыр,
Элдешкис эки душманды,
Элдештирип кайтыптыр,
Калыстыгын кылыптыр.

Калиманды бирине,
Алып берип тыныптыр.

Эби менен сөз айтып,
Эп келтирип салыптыр.

Калиманды Данапияга бериптир.

Жумаалыны жубатып,
Экөөнү достоштуруп коюптур.
Атабыз ушундай адам болуптур.

Атабыз калыстык эле кылбастан,
Акылдуу сөздү көп айткан,
Нускалуу болуп карыптыр,
Эл көөнүнө жагыптыр.

Ал мындайча болуптур;
Бир малчы той бериптир.

Алты жети адамга,
Бирден табак тартыптыр.

Отурган жети адамдын,
Бири сырттан келиптир.

Ага чоң устукан бериптир,
Чоочун деп сыйлап коюшса,
Казы карта чучукту,
Чогусу менен жептир.

Чыдабай кетип бирөөсү,
Атабызга айтыптыр:
“Элеке эми эмне кылабыз,
Өтөктү оттоп кетти го”
Анда атабыз кеп айтат:
“Өз жайына койгула,
Жамгыр жааса дагы эле,
Өтөгүбүзгө чөп чыгаар,
Мындан дагы көп чыгаар”
Деген экен атабыз.

Бир күнү жолдо отурса,
Досу келип калыптыр.

Экөө черин жазыптыр.
Анда досу макисин,
Чөнтөгүнөн алыптыр.

Ачымыш болуп чукулап,
Ача албамыш болуптур.
Атабызга тийишип,
Мынтип сөзүн айтыптыр:
“Көптөн бери майланбай,
Дат болуп калган турбайбы”
Деп айтканда ал досу.
Сөз төркүнүн түшүнүп:
“Анда бүгүн макиңди,
Майлап алып кеткин”- деп,
Айткан экен атабыз.

Чукугандай сөз таап,
Сүйлөчү экен атабыз.

Сөз таба албай калганда,
Ой койо тургула,
Сөз кыясы келээр деп,
Кутулчу экен атабыз.

Жажалап сөз айтпастан,
Сөздү бага билчү экен.

Айткан сөзү айткандай,
Орундалып турчу экен.

Ушундай экен атабыз,
Кантип кемтик табабыз.

Ушул Элебес атадан,
Асанбек, Сагаалы, Садырбай,
Үч уул жарык дүйнө көрүптүр.

Асанбеги согушта,
Оо дүйнөгө кетиптир.

Сагаалы менен Садырбай,
Экөө бирдей чоңоюп,
Эрезеге жетиптир.

Менин атам Сагаалы,
Калп айтканды билбеген,
Кең пейилдүү алдагы.

Атамдан сөздү баштайын.

Бала кезден Сагаалы,
Мал кайтарып чоңою,
Балалык күнү өтүптүр.

Ал борбуйун көтөрүп,
Эки тизгин бир чылбыр,
Жаңы колго тийээрде,
Каардуу согуш чыгыптыр.

Айылдагы эр бүлөө,
Жалпы тегиз кетиптир.

Кеткендердин оордун,
Жалаң балдар басыптыр.

Колхоздогу жумушту,
Бүт колуна алыптыр.

Шарты келбей окууга,
Ал окубай калыптыр.

Согуштан эли келгенде,
Фашистерди жеңгенде,
Ата оордуна мал багып,
Малчы болуп калыптыр.

Короолоп малды багыпты,.

Эл көөнүнө жагыптыр.

Эгиздеп төлүн алып берип,
Эң алдында жүрүптүр.

Эрезеге жеткенде,
Энебизге үйлөнүп,
Өзү үйбүлөө күтүптүр,
Бала чака көрүптүр.

Энемдин аты Жүзүмкан,
Өзү Саруу айылынан.

Түбү барып отуруп,
Карга атадан жаралган.
Энебиздин энеси,
Тай энем Батый атыккан.

Карганын уулу Кожотай,
Кожотайдын Уржандан,
Баш кошкон ата энебиз,
 Сыймыктанып жүрөбүз.

Кантип жаралып калмакмын,
Бирөө болсо бирөөсүз.

Экөө тең эстүү жан экен,
Бирине бири тең келген.

Эл айтып ооздо калгандай,
Мактаганча бар экен.

Түбү бирге кошулат,
Учу бирге узарат.

Кудай кошкон экөөнү,
Акылдуудан жаралган,
Балдары жаман болчубу,
Бул экөөнөн тараган.

Эри шаркак эки адам,
Тогуз бала жараткан.

Экинчи уулу мен элем,
Бул экөөнөн жаралган.

Миң тогуз жүз элүү алты,
Жылдын жаз айында,
Чет-Булак деген жайлоодо,
Жарык дүйнө көрүпмүн.

Атымды коюп тай энем,
Мен Бекказы болупмун.

Мурда эле тай энем,
Жайлоого келип түш көрүп,
Түшүндө кызык иш көрүп,
Атымды олуя ата коюптур.

Арадан көп өтпөптүр,
Өз энем түш көрүптүр,
Энеме келип Ленин,
Ручка берип кетиптир.

Бул дүйнөгө келээрде,
Аян берип кудайым,
Мына ушинтип келипмин,
Жарык дүйнө көрүпмүн.

Ата энемдин баяны,
Ушундай экен баш жагы.

Эми калып калганын,
Эс тарткандан баштайлы.

Жогордо айтып өткөндө,
Ыр жамгырын төккөндө,
Түпкү ата бабамды,
Түп көтөрө айтканда,
Башымды жерден ала албай,
Жалпы айтып жатканда,
Бирөөнөн кемтик таба албай,
Атайын мактап жаткандай.
Өзүмчө болуп бушайман,
Эки бетим кызарган.

Калп мактанып кеп айтсам,
Ойдон алып мактасам,
Жазып жаткан чыгармам,
Максатына жетпестен,
Ара жолдо калбайбы,
Калпты айтып мен жазсам.

Калпты айтып нетейин,
Не мураска жетейин.

Калптын түбү калп болот,
Аягы барып жок болот.

Ата бабам жөнүндө,
Бир кишиден укпадым.

Чыныгы чыгарма болсун деп,
Жаздым эл оозунда калганын.

Кантип калпты жазамын,
Дөөлөттүү ата бабамдын,
Арбагын кантип булгаймын,
Чындыктан кепти курадым.

Билгенден кепти баштадым,
Укканды ылгап таштадым.

Чыркыраган чындыктан,
Эзээлиде качпадым.

Жазууда адеп өзүмдүн,
Жаралганымдан баштадым.

Кандай ата бабадан,
Таралганымдан баштадым.

Тарыхты айтып бергеним,
Башынан бери келгеним.

Өзүмдүн кандай жаралып,
Бул дүйнөнү көргөнүм.

Башынан айтып өткөнүм,
Ушул жарык дүйнөгө.

Кайсы ата бабамдын,
Кандай болуп келгемин.

Ата энем малчы экен,
Калхоздун малын бакчу экен.

Төрөлгөнмүн жайлоодо,
Улуу тоонун койнунда.

Кадам шилтеп баскандан,
Тилим жаңы чыккандан,
Жаратылыш кооздугу,
Бапестеп мени куурчаптыр.

Кызыл тазыл гүл терип,
Куш үнүн уккам сайраган.

Козу улакты кармайм деп,
Далай жолу жыгылгам.

Эс тартканда эркелеп,
Ата энемди сүйчүмүн.

Суроо берип тажатып,
Табият таанып билчүмүн.

Борбуюм жерден алганда,
Боюм өсүп калганда,
Атка минип үйрөндүм,
Көпөлөк кууп күүлөндүм.
Окууга жашым жеткенде,
Мектепке мен да баргамын.

Теңтуштардан калышпай,
Окуп билим алгамын.

Билбегенди билүүгө,
Дилгер болуп калгамын.

Көп нерсени үйрөнүп,
Турмушка жол салгамын.

Тентек кылып таяк жеп,
Ак караны тааныбай.

Ата эне менен мугалим,
Тарбиясын алгамын.

Мамлекет СССРдегенин,
Борбору Масква экенин,
Ленин түзгөн компартия,
Жетектээрин билгемин.

Мектепте окуп жүргөндө,
Эл катары мен дагы,
Октябрят пионер,
Комсомолго өткөмүн.

Окуудан бош убакта,
Ата энеме мал багып,
Үй жумушун аткарып,
Жардам берип жүргөмүн.

Чоңоюп бойго жеткенде,
Боз улан кезим өткөндө,
Кыздарды мен да сүйгөмүн,
Жалындап отко күйгөмүн.

Балалык өтүп кетээрин,
Ал кезде кайдан билипмин.

Убакыт өтүп илгиртпей,
Мектепти бүттүм билинбей.

Канаты чыккан балапан,
Уядан адеп учкандай.

Улантуу үчүн билимди,
Туулган жерди калтыргам.

Түптөгү техникумдун,
Окуусуна тапшыргам.

Максат коюп алгамын,
Турмуш жолун салгамын.

Айылда өсүп чоңоюп,
Жерге жакын экемин.

Бут баскандан гүл терип,
Өсүмдүк менен өскөмүн.

Элге кызмат кылгын деп,
Ата энемден уккамын.

Аграномдук кесипке,
Башынан эле кызыккам.

Аскерге кагазын алганда,
Окуумду окуп жатканда.

Милдети болгон жигиттин,
Армияга баргамын.

Туш келип Казак чөлүнө,
Туулган жерди бааладым.

Бөтөн элде жүргөндө,
Өз элимди сагындым.

Элди жерди сагынып,
Кудайга үч маал жалындым.

Ошондо алгач сезгемин,
Асылдыгын эл жердин.

Бүт дүйнөнү берсе да,
Алмаштыргыс экенин.

Улуу кыргыз элимдин,
Чынында улуу экенин.

Бош убакыт болгондо,
Эл жерди козгоп койгондо,
Эзилип мактап мен дагы,
Сыймыктанып жүрчү элем.

Кусалыгым басылып,
Жеңилденип калчу элем,
Элдин кабарын алганда,
Кайраттанып калчумун.

Алдыга койгон милдетти,
Айтканындай аткарсам,
Үйүмө катып жиберип,
Камандирлер макташты.

Окуусун окуп танкистин,
Отлтчник болдун деп,
Мекенге кызмат кылдың деп,
Наамын берип даңкташты.

Дүйнөнү бөлүп экиге,
АКШ менен СССР.
Атаандашып экөө тең,
Биринен бири оозууга,
Күч сынашып турушкан,
Тымызын ичтен урушкан.

Жарыша куралданышып,
Бири бирин аңдышкан.

СССР жакы бөлүгү,
Соцалистик болушкан.

Жетектеген компартия,
Жалпы менчик чогулткан.

АКШ жакы бөлүгү,
 Капиталистик болушкан.

Чогултуп тапкан байлыкты,
Жеке менчике бөлүшкөн.

1917-жылында,
Падыша тактан кулаптыр.

Бийлике эл келиптир,
Жетектеп коминистик партия,
Менчиктин баарын алыптыр,
Коомдук кылып салыптыр.

Жеке түшүнүк жоголуп,
Элдик болуп калыптыр.

Ленин келип башына,
Жакшы ишти баштаптыр.

Он беш мамлекет чогулуп,
СССР болуп калыптыр.

Мекенчил болуп элдери,
Коомго кызмат кылыптыр.

Немистер менен согушта,
Бир кишидей туруптур.

Ленин дүйнөдөн өткөндө,
Бийлике келген Сталин,
Туура багыт бериптир.

Душмандарды жеңиптир.

Туура жолго түшкөнүн,
Башкаларда көрүптүр.

СССРге кошулууга,
Биз тарапка өтүптүр.

Жылдан жылга өнүгүп,
Шаарлары курулуп,
Элинин шарты оңолуп,
Өнүгүп өсүп алыптыр.

Социалистик, капиталистик,
Эки лагер түзүлүп,
СССР менен АКШ,
Тең тайлашып келиптир.

Кызмат өтөп мекенге,
Армиядан келгенде,
Окуумду кайра улантып,
Түптө окуп жүргөндө.
Окуумду жакшы бүтүрүп,
Кесибиме үйрөнүп,
Элиме кызмат кылам деп,
Жүргөн элем күтүнүп.

Окуп бүтүп окуумду,
Улантсам турмуш жолумду.

Жолума бөгөт коюшту,
Талкалап асыл оюмду.

Кызмат бербей кубалап,
Өз айылымдын чоңдору.

Кара ниееттик кылышып,
Шак сындырып коюшту.

Үйүмдө жөн жатпадым,
Жумуш издеп тапканым,
Мөмө жемиш савхозго,
Аграном болгомун.

Эл көөнүнө толгомун,
Ошол жерден үйлөнүп,
Өмүрлүк жарга баш коштум.
Алган жарым Толкунум,
Сүйүп жүрүп кошулдум.

Өзүнчө түтүп булатып,
Турмуш жолун уланттым.

Эки жылча өткөндө,
Балалуу болуп кубандым.

Мээримдүү кыз болсун деп,
Атын Мээрим койгомун.

Жаштыктын жетип баркына,
Ишим жылып алдыга,
Үй бүлөөмдү баккамын,
Элдин көөнүн алгамын.

Ата энеме барчумун,
Оорун колдон алчумун.

Бош убактым болгондо,
Айылга үй салчумун.

Ошол эле убакытта,
Жалындуу жаштык куракта,
Фрунзеге баргамын.

Аграномдук окуудан,
Ишти таштап салбастан,
Сырттан окуп үлгүрүп,
Өстүрүүгө кесипти ,
Улантып окуп жүргөмүн.

Коомдук ишке катышып,
Баардыгына жетишип,
Комсомолдук иштерди,
Бирге алып баргамын.

Чоңдорго жагып иштерим,
Максат кылып жүргөнүм,
Улуу коммунистик партия,
Мүчөсү болуп калгамын.

Тели теңтуш дос күтүп,
Эл катары мүлктөнүп,
Барам деген жагыма,
Буйдалбай басып барчумун.

Бүтүрөм деген ишимди,
Күндөп түндөп жүрсөм да,
Эртесине калтырбай,
Бүтүрүп дайым салчумун.

Мына ошонтип жүргөндө,
Арадан беш жыл өткөндө,
Ок атылып капыстан,
Корукчу өлдү кырсыктап.

Үй бүлөөсү түшүнбөй,
Сотко берди мени да,
Бирөөлөр атып алса да,
Мага жапты жок жалаа.

Сот өкүмүн угузду,
Жалган жалаа экен деп,
Күнөөсү жок мунун деп,
Калыс чечим чыгарды.

Тагдырга жазган ушулбу,
Турмушта жолум бурулду.

Алдыга койгон максатым,
Бир замматта бузулду.

Кайра келсем колхозго,
Айылдагы чоңдорго,
Кызмат бербей коюшту,
Мени алгандан коркушту.

Алардын албай койгону,
Так жүргөндөн корккону,
Арам ишти кылгандан,
Беш каман атка конгондор.

Камандардын айынан,
Ата энемди бага албай,
Айылыма эмгек кыла албай,
Ар кайсы жерде иштедим.

Кесибимден кетпедим,
Адал аппак иш кылып,
Барган жерим барктады,
Эмгегимди даңктады.

Кызыл Сууда иштеп жүргөндө,
Экинчи балам төрөлгөн.

Ширин таттуу болсун деп,
Чоң энеси Жүзүмкан,
Шириндин атын ал койгон.

Баркондогу МЖСке,
Аграном болуп барганда,
Бурул кызым төрөлгөн.

Үч кызды удаа мен көргөм,
Ичинен ойлоп тиленип,
Жүрсө керек кудайдан,
Эркек бала көрсүн деп.

Чоң атасы Сагаалы,
Бурулуп уулду болсун деп,
Кызымдын атын Бурул деп

Чоң атасы койду эле.

Анда деле бурулбай,
Дагы кыздуу болгомун.

Төртүнчү кыздуу болгондо,
Ар кимдерден сөз угуп,
Ата оордун басуучу,
Эркек бала болуучу, 

Дегендерин укканда,
Ошондо кана  жеригем.

Балдарды жакшы көргөндөн,
Эркек бала кыз бала,
Айырмасын билбегем,
Ойлоп көрсөм акыры,
Эркек бала керек турбайбы.
Мурдаа кайдан билдим мындайды.

Ат койо албай турганда,
Баш айланып куруганда,
Карындашымдын бирөөсү,
Алиман келип айылга,
“Аба Айгерим деп коюңуз,
Сөзсүз эркек балалуу болосуз.
Ушул айткан сөзүмө,
Бир ишенип коюңуз”
Деп ошентип Алиман.

Айгерим деп ат койгон.

Эркек тукум көрсөм деп,
Кудайымдан суранып,
Тилек кылып жүргөндө,
Тилекти кудай берди эле.

Бешинчи болуп Нурсултан,
Жарык дүйнө көрдү эле.
Казак президенти Нурсултан,
Ошол кезде Казака,
Министир болуп турду эле.

СССРди тарайт деп,
Уу дуу кабар жаңыдан,
Угулуп жаткан кез эле.

Нурсултандын Казака,
Призидент болуп калаарын,
Ошондо эле сезгемин.

Ошондой адам болсун деп,
Көптөн күткөн уулумду,
Нурсултан деп койгомун.

Жети күнү той берип,
Кудайга ыраазы болгомун.

Эжелери көтөрүп,
Суука урунуп калат деп,
Бир жарымга чыкканча,
Үй ичинде бакканбыз.

Дагы эле уул болот деп,
Үмүт үзбөй жүргөмүн.

Удаа эркек төрөлсө,
Экөө бирдей чоңойот.

Бири бирин колдошуп,
Жөлөк таяк болот деп,
Ал оюм ишке ашпады,
Кайра кыз төрөлүп калганы.
Ичимен жерип турсам да,
Сыр билдирбей тышыма.

Нурлуу айым болсун деп,
Нурайым деп койгомун.

Артынан эркек келсин деп,
Жентегине чоң кочкор,
Батасын алып элимдин,
Байлап туруп сойгомун.

Адамдын жашоо турмушта
Жакшылык менен жамандык,
Кошо жүрөт турбайбы,
Узак ооруп кыйналып,
Алтымыш алты жашында,
Диабет деген оорудан,
Асылым энем Жүзүмкан,
Өтүп кетти дүйнөдөн.
Кайрымы жок шум ажал,
Ала берет турбайбы.

Адам заттын башына,
Үйүп таштап зор кайгы,
Жашоонун акыр чеги экен,
Өлүм деген кор экен.

Бирок жүзгө жетпесе,
Өлгөндү бекер дээр элем.

Үй бүлөөнү ыйлатып,
Жакындарын сыздатып,
Акыры келбес жайына,
Кете берди энекем.

Карып калган кезинде,
Абышкасын кууратып,
Балдарын сыздатып,
Чын дүйнөгө жол тартып,
Артына бир кылчайбай,
Жөнөп кетти энекем.

Чоңойтуп коюп балдарын,
Өлүп кетти энекем.

Айта берсе арман көп,
Жазсам сөзүм түгөнбөйт.

Энекемдин оордун,
Эч ким кайра бүтөбөйт.

СССР мамлекети өнүгүп,
Элинин камы көрүлүп,
Компартия съездери,
Беш жылында бир өтүп,
Социалистик өлкөлөр,
Уламдан улам көбөйүп,
Капиталистик өлкөлөр,
Артты көздөй чегинип.
Комунистик партия,
Жагып элдин баарына,
Тапшырмасын аткарып,
Гүлдөп турган чагында,
Горбачов келип бийлике,
Кайра баарын курам деп,
Мындан да элди жыргатып,
Убадага турам деп.
Курбай эле кулатып,
СССРди таратып,
Жетимиш жыл курганды,
Беш жылга жетпей кулатты.

Чогулган онбеш мамлекет,
Чогусу менен тарады.

Коммунистик партия,
Бийликтен кетип кулады.

Социалистик лагер,
Соңунан эле тарады.

Коомдук менчик жоголуп,
Жекеменчике айланды.

Капиталистик лагер
Кайра өнүгүп чыйралды.

Коркуп жүргөн ал элдин,
Чырагына май тамды.

Байлыкты самап күткөндөр,
Коомдук мүлктү талады.

Өзүмчүлдөр өнүгүп,
Элди ойлогон кур калды.

Калхоз совхоз жоголуп,
Алдым жуттум тоюнуп,
Асмандан тилеп жүргөнү, 

Жерден оңой табылды.

Чындык кетти чыркырап,
Биримдик кетти ыдырап,
Бакан ооздор көбөйдү,
Элдин жолу бөгөлдү.

Парт белетин өрттөдү,
Адам деп айтып болобу.

Атам Ленин дегендер,
Ага колун көтөрдү.

Туура жолго баштаган,
Компартия жогунан,
Орустар менен чечендер,
Азербайжан, Армиян,
Өзүбек, Кыргыз жарандар,
Эки экиден согушуп,
Калган элдер бөлүнүп,
Тажиктер ичтен согушту.

Өзүнчө мамлекет болушуп,
Өз билгенин жасашты.

Байыйбыз деп Кыргызыстан,
Базар жака бет алды.

Жыргалы дүйнө байлык деп,
Түз жолунан адашып,
Жан дүйнөнүн байлыгын,
Таза унут калтырды.

Акаев президент болуп шайланды,
Батыш жакты туурады.

Соода жолун тандады,
Областы башкартып,
Соодагерди шайлады.

Кесиби эске алынбай,
Кызматы дагы бааланбай,
Далайлары бош калды.

Тагдырыма баш ийдим,
Турмуш жолун өзгөрттүм.

Кесибим эске алынбай,
Кызматым дагы бааланбай,
Үмүт кылган парт белет,
Эч кереке жарабай,
Эл көргөндүн баарысын,
Мен да баштан өткөрдү.

Учкан куштай айланып,
Кайра айлыма келгемин,
Жегич ичкич чоңдордун,
Сазасын колго беремин.

Демакрат болгомун,
Беттерине айткамын,
Эл мүлкүнө кол салып,
Ичип жешип койгонун.

Камандар тишин кайрашып,
Айткандарга арданып,
Жаман атты кылмака,
Эл алдына жыкмака,
Кесибим аграном болсо да,
Мурдаа иштеп жүрсөм да,
Эр болсоң иштеп көргүн деп,
Тоютту жазга жеткир деп,
Колхоздун кырк миң коюна,
Миңдеген жылкы уюна,
Беш яма сенаж чөп,
Он үйүлгөн курган чөп,
Өткөрүп мага беришти.

Ар кимдерди тукуруп,
Ишиме жолто кылышты.
Өзүлөрү тоютту четинен кайра талашты.

Мындай иштин далайын,
Мурдаа иштеп жүргөмүн.

Ошондо эле билгемин,
Камандардын сынаарын.

Кайраттанып так иштеп,
Тартипти катуу койгомун.

Уурулукту токтотуп,
Тоютту уурдатпай койгомун.

Ишти убагында бүткөрүп,
Тоютту малга жеткирип,
Эл оозуна алындым.

Бали ушундай иште деп,
Ишим жылып алдыга,
Иштеп жаткан учурда, 

Айласы кетип камандар,
Уурдап көнгөн арамдар.

Уурдай албай калган соң,
Бир жагынан тоютту,
Кайра кайра ала албай,
Мурдакыдай кыла албай,
Өзүмө даап бара албай,
Ичтери күйүп ишиме,
Жамандашып ат коюп,
Жаманатты кылышты.
Элге жаман көрсөтүп,
Жаман атты коюшту.

Жаман аттуу кылышып,
Ак жеринен күйгүздү.

Жазга тоют жеткирип,
Бир яма сенаж арттырып,
Малдар эттүү чыкканда,
Элим калды жактырып.

Айласы кеткен беш каман,
Кызмат бербей кое албай,
Айлаларын таба албай,
Кырман башчы кылышты.

Кырманын так иштетсем,
АВМ башчы калышты.

Андан чыккан гранул,
Склатка батпады.

Кургатылган сечкалар,
Кампалары толгондо,
Койорго жери табылбай,
Гаражды көздөй ташылды.

Намыстанып мен дагы,
Көшөрүп иштеп алгамын.

Кимдин жаман жакшысын,
Ортого элдин салгамын.

Жалпы элге таянып,
Кызматынан алгамын.
Реформа болгондо,
Мүлккө комиция болгомун.

Далайларды ооздуктап,
Жегендерден калганын,
Тең бөлүнүш керек деп,
Мүлктү ортого салгамын.

Камандар иштен кеткен соң,
Дежур чалга айланды,
Элдин башын айлантты.

Башынан чогуу жеп жүргөн,
Устаттардан өтүшкөн,
Куйруктары келишкен,
Мага жалгыз ээ кылбай,
Чогулуп алып жеп кирген.

Жогорку турган бийликтер,
Айылдын элин коргобой,
Талоондон колу бошобой,
Кой ай деген киши жок,
Кошомотчы көбөйдү.

Чоңдор туура айтат деп,
Калыс сөзүн айта албай,
Түз айткандан тайсалдай.

Беш жыл өтүп арадан,
Акаевдин бийлиги,
Тетирлиги билинди.

Президенттик шайлоого,
Аманбаев койгондо,

Демилгелүү топ түзүп,
Бийликти кайра оңдоого,
Биз көтөрүп чыкканбыз.

Шайлоого аз күн калганда,
Жалган жерден шылтоо таап,
Кайра алып салганда,
Бийлике каршы чыкканбыз.

Бир афтобус киши таап,
Шайлоого кайра кирсин деп,
Чындык үчүн чыркырап,
Бишкеке чейин барганбыз.

Бийликтин бети жогунан,
Оюбуз чыкпай оңунан,
Аманбаев кирбей шайлоого,
Акаев болгон кайрадан.

Мурдакыдай бийлигин,
Уланта берген башынан,
Жегичтер башын көтөрүп,
Талап кирген абыдан.

Ортодогу мал мүлктөн,
Эч нерсе калбай калганда,
Жер бөлүнүп акыры,
Жандары тынып баардыгы,
Жеке иштөөгө болбойт деп,
Чакандап чарба түзүлдү,
Чарба түзгөн адамдар,
Башчыларын шайлады.
Туугандар түзгөн чарбаны,
Энебиздин атына,
Асыл жер деп атадык.

Бизге тийген мүлк жерди,
Ортого баарын топтодук.

Он беш түтүн биригип,
Дыйкан чарба башына,
Мени ишенип шайлашты.

Ишибиз жылып алдыга,
Алдынкы чарба атыктык.

Мүлкүбүзгө мүлк кошуп,
Арбын түшүм жыйнадык.

Кийинки жылдын жазында,
Айылыбыз менен бирдикте,
Атабыз Карга акенин,
Маараке тойго камындык.

Урпактары чогулуп,
Демилгелүү топ түздүк.

Элден акча чогултуп,
Күзгө чейин атанын,
Коргонун тургузалы деп чечтик.

Атайын уста алдырып,
Жумуштарын жасашып,
Курууга чогу кириштик.

Күркүрөгөн күз келип,
Коргон куруп бүткөрүп,
Карга акенин маараке,
Өтөөрүн элге айттырдык.

Аламан байге атчабыш,
Жорго салыш кыз куумай,
Улак тартыш эр эңиш,
Болоорун кошо айттырдык.

Мааракеде ат чабыш,
Мен башкармай болгомун.

Баш байгесин бир жылкы,
Өз атымдан койгомун.

Жорго салыш оюнга,
Орозон деген тай койду.

Кийинки чыккан күлүктөргө,
Акча менен мал бердик.

Элүү үч бозүй тигилип,
Он жети жылкы союлду.

Мааракени көрөм деп,
Элүү миндей киши чогулду.

Карасаев Касымов,
Баштаган чоңдор келгени,
Мындан чоң той болоорбу,
Мындай тойду ким көрдү.

Маараке тойу атанын,
Жакшынакай өткөнү,
Көлдөн чыккан жети аке,
Жети акенин улуусу,
Батасын берип турчуусу,
Касиетүү Карга аке.

Мактагандай бар экен,
Тойу өттү кеп кенен.

Атанын тойу өткөн соң,
Кыштын кирип келгени,
Бөлүнгөн дыйкан чарбалар,
Айлаларын таба албай,
Жерин айдап кала албай,
Техниканын жогунан,
Көп кыйналып аябай,
Айдаса да себе албай.
Жыйым терим бүткөн соң,
Кыйналган чарба башчылар,
Канторго баары барышып,
Жыйын курду чогулуп.
Бир ооздон баары айтышты,
Техниканы табышты.

Ары бери кетишип,
Баары чогу кеңешип.

Техсервиске башчыны,
Кайра шайлоо керек деп.

Гараж калган жабылып,
Шаймандары таланып.

Бул ишке ким жарайт деп,
Киши таппай турганда,
Белек туруп оордунан,
Мени айтты жарайт деп.

Араң турган көпчүлүк,
Туура туура туура деп,
Бул сунушту колдоду.

Кесибим аграном болсо да,
Мени коюп койгону.

Жок деп айта алалбай,
Колдоп жатса эл журтум,
Айла амалды таба албай,
Техсервиске башчы болгомун.

Иштебей турган гаражды,
Эми кантип оңдодум.

Гаражды өзүм кайтарып,
Үч күн корукчу болгомун.

Таланып кеткен шайманды,
Ар кимдердин үйүнөн,
Кайра баштан топтодум.

Ар түрдүү кесип ээлерин,
Бир башынан чогулттум.

Тазалатып гаражды,
Күйгүзүп электр жарыкты.

Кулпуларын ачтырып,
Бузулганын оңдотуп,
Жоголгонун топтотуп,
Цехтерин ишке киргиздим.

Трактор, камбайын, машина,
Бөлүнүп кеткен буларда.

Кайра кантип бермекчи,
Жаңыларын алгандар.

Чогултууга бел байлап,
Күнү түнү иштедим.

Кээ бирөөнө жалынып,
Кээси менен уруштум.

Баарын топтоп алганча,
Чогултууда кыйналдым.

Эки жылы мурда алган,
Тракторум менен жыйнадым.

Чогулган техникалар,
Иштен чыгып калыптыр.

Бөлүп алган ээлери,
Тетигин чечип алыптыр.

Мурунку чоңдор кас болуп,
Кийинкилери колдошуп.

Кошоматчы бакан ооз,
Эзелтен кеги барчылап,
Баары чогу жоолашып,
Чогултуп алып баардыгын,
“Иштеткени кана деп,
Буга дагы чала деп”
Табалап карап турушту,
Көңүлүн элдин бурушту.

Көрөалбай араң тургандар,
Көрүнөө келип урушту.

Намыстанып бел байлап,
Жок деп карап турбастан,
Оңдотуп кирдим болгонун,
Болгондун баарын колдондум.

Запастык бөлүк алууга,
Акча керек болгондо,
Айыл өкмөтүнө баргамын,
Акча ала албай койгомун.

Эли журтка кайрылып,
Онсомдон душка сурасам,
Бергендери беришип,
Жардамдарын беришти.

Бузукусу киришип,
Жарымы бербей коюшту.

Жыйнап алган акчага,
Запастык бөлүк алдырып,
Чогулгандын баардыгын,
Жазга даяр кылганбыз.

Ишибиз менен көрсөтүп,
Эл көңүлүн алганбыз.

Салыштырып эл ишти,
Кезексиз курултай чакырып,
Мени айыл өкмөтү болсун деп,
Чогулушта көрсөттү.

Областан келгендер,
Аксакалдуу жердештер,
Калыс сөзүн айтышты,
Алма бакты беришти.

Бөлүштүрүп бийликти,
Жер жерине кайтышты.

Ортодогу алма бак,
Техсервиске берилди.

Айыл өкмөтүнө баш ийбей,
Өз алдынча иштемей
Болгонума сүйүнүп,
Унчукпастан тим калдым.

Жакшы иштеп жатканда,
Техсервистердин ичинен,
Областа биринчиликти алганда,
Мактап аким жатканда,
Эки жылы өткөндө,
Айла амал издешип,
Бузукулар биригип,
НДС салыгын төкпөйт деп.

Шылтоо издеп артыман,
Областан киши чакырткан.

Башында чогулуп кенеш курганда,
Айыл чарбасы боюнча,
Бир түрлүү салык болот деп,
НДСсалыгы болбойт деп,
Төлөбөгүн аны деп,
Өзүлөрү айтышкан.

Текшерип келген кишиси,
Таап чыгып шылтоону.

Төгүлбөптүр салык деп,
Эки күнү каматкан.

Эки жылы соттошуп,
Ишимдин тактыгынан

Эки тыйын төлөбөй,
Араңдан зорго кутулгам.

Иш козгогон үчөөнүн,
Арамдык ишин билишип,
Менин ишимдин айынан,
Кызматтарынан алынган.

Ошол эле учурда,
Айылдагы каралар,
Ичи бузук душмандар,
Жаман атты кылышып.

Жеп алганы кармалып,
Эки күнү камалып,
Соттолгону жатат деп,
Элге жарыя кылыптыр.

Мындайды эл кайдан билиптир,
Камалганымды угуптур.

Чын эле жеген экен деп,
Өз ара сөз кылыптыр.

Жалган жалаага кабылып,
Бетиме көө жабылып,
Ак жерден күйүп өрттөнүп,
Элге текши айта албай,
Баардыгына жете албай,
Өткөрүп берип кызматты,
Акыйкатка жетсем деп,
Өзүмдүн өмүр баянды,
Раман кылып жазсам деп,
Бузукулардын беттерин,
Элге толук ачсам деп,
Башымдан өткөн окуя,
Элге сабак болсун деп,
Ак караны адамдар,
Баамдап талдап билсин деп,
Китеп жазып баштадым.

Ошол эле учурда,
Ден соолуктун айынан,
Үй бүлөөмдү багуу үчүн,
Тоону көздөй көчкөмүн.
Ден соолук деп айтканым,
Турмуш менен кармашта,
Диабет деген ооруга,
Мен чалдыгып калгамын.

Убакыт карап турчубу,
Учкан куштай зымырап,
Өтүп кетти илгиртпей,
Доор алмашып миңжылдык,
Артта калды билинбей.

Жаңылык болуп заманга,
Интерне, кампюте, сотка дегендер,
Колдонууга киргени,
Батыштын сивилизациясы,
Ал дагы кирип келгени.

Киймин чечип ыргытып,
Жылаңачтар чыгышты.

Аял эркек бирдей деп,
Чет жактарга барышып,
Аялдар соода кылышты,
Эркектер үйдө калышты.

Улууну кичүү сыйлабай,
Кичүүнү улуу сыйлабай,
Тең ата болуп калышты.

Кыргыз тилин сүйлөбөй,
Сүйлөгөндөн уялып,
Орусча сүйлөп калышты.

Манкуртчулук саясат,
Каптап кетип баратат.

Асыл мурас каада салт,
Адабият, маданият,
Абийир, адеп-акылак,
Экинчи жолго коюлуп.
Асыл мурас сөздөрдү,
Көркөм окуу китепти,
Кыргыздын салт санаасын,
Эч бир жерден таппайсын.

Кайда барсаң соодагер,
Алып сатып жүргөндөр.

Кара күчкө мас болуп,
Зөөкүрлүк кылып күлгөндөр.

Баш ийбестен көпкөндөр,
Законуңду тебелеп,
Акча болсо болду деп,
Жок жерден мансап күткөндөр.

Илгертен күткөн жаңы доор,
Мына ушундай башталды.

Үрөйү учуп элдердин,
Кантип оокат кылам деп,
Жансактоонун айынан,
Бала бакыра үй жайын,
Таштап салып карабай,
Байлык издеп тарады.

Башында айтып өткөндөй,
Дүйнөдөгү жалпы адам,
Бир атадан тараган,
Жашоо жолун уланткан.

Ата менен эненин,
Кан жанынан жаралган,
Баардыгы чыгып энеден,
Ак сүтү менен оозанган.

Көз жарып жарык дүйнөгө,
Баары бирдей төрөлгөн.

Жашоо турмуш айынан,
Ар башка жолду тандаган.

Өз тегине жараша,
Тукумдары кан кууган.

Ак карага бөлүнүп,
Өз жолуна түшүшкөн.

Теги жакшы адамдар,
Каны таза асылдар,
Ак жагына иш кылып,
Оң жолуна түшүшкөн.

Теги жаман адамдар,
Каны бузук каралар,
Кара ишке өтүшүп,
Сол жагына түшүшкөн.

Жашоо турмуш жолунда,
Актардын каралар жолуна,
Ар дайым жолтоо болушкан,
Каралар бөгөт коюшкан.

Ушундан талаш жаралып,
Чындыка жетпей кармалып,
Адам заты кыйналып,
Жашоого тоскоол болушкан.

Жогоруда айткандай,
Ак жолумдан адашпай,
Сыймыктанып тегиме,
Улам өсүп өнүгүп,
Элимдин жүгүн көтөрүп,
Мен дагы ата бабамдай,
Эмгеги эсте калгандай,
Жолду улантып келсем дейм.

Турмуштун ысык суугуна,
Туруктуу чыдап тура алсам.

Сыймыктантып балдарды,
Артыма изим калтырсам.

Адамча жашап өттү деп,
Турмуштан чоку жаратсам.

Балдарым улап жолумду,
Тукумум өнүп өссө экен.

Адамдар эске алсын деп,
Турмушта сабак болсун деп,
Ата тегим өзүмдү,
Мисал кылып келтирдим.

Кемчилдик жагым жазбадым,
Кайсы бирин айтайын,
Мен ыраазы болоормун,
Элге жакса жазганым.

Кабар алса тарыхтан,

Өзү кайдан жаралган,

Кайсы тектен таралган.

Салыштырса ар бири,

Таалим алар алардан.

Татыктуу жашап өтсүн деп,

Адамдарга арнап,

Дастанымды мен жаздым. 

ШумКАРГА

Асмандан жалгыз шумкар учуп келет,
Аба жарып канат сермеп,
Карегинен жашы тамып,
Тобун издеп багыт алып.

Табигат бир жагынан тартуу кылып,
Булутка шамал кошуп жаан жиберет.
Күн-түндөп жалгыз учуу оңой бекен,
Алдыда уч-кыйыры жок жолдор менен.

Шумкардын адашканын сезип калып,

Туурадан жол талашып үмүт кылып,
Жолун тосуп жолтоо болуп,
Топтошкон карга-кузгун жандап келет.

Аларга болгон күчүн жыйа калып,

Алыстан аз да болсо айбат берет.

Аттиң ай өз табында болгондо эмне,
Илгиртпей жемсөөлөрүн жара тепмек.

Уч шумкар уча бергин канат серме,
Турмуштун тузагына түшүп бербе.

Алга жыл, алга карай жыла көргүн,
Сен ыйыксың, ыйык калбайт ара белде.

КУДАЙЫМ БЕРСЕ ДЕЙМИН

Көңүл чөгөт көтөрүлбөй,
Ойдун баары үйүлгөндөй.

Будуңдатып жан дүйнөмдү,
Ойлорум өзүмө да ээ-жаа бербей.

Самандай сапырылып,

Жаткансыйт ирээттелбей.

Чыга албай тырмышамын,

Айлам жок чамам жетпей.

Кутулуп кете албай,

Тушалып чалынамын.

Чаржайыт ойлорумдан,

Чаалыгып камыгамын.

Негедир ачуум келип,

Кимгедир таарынамын.

Өзүмдү алсыз сезип,

Жардамга кол сунамын.

Ан сайын каптап селдей,

Бириндеп тарап кетпей.

Уламдан улам күчөп,
Тумчуктуруп жиберчүүдөй.

Таба албай кайсалаймын,

Жан үрөп далбастаймын.

Туңгуюктан чыгуу үчүн,
Туш келди чамынамын.

Жакшы ой тапсам деймин,

Таба албай темселеймин.

Акыры тилек кылып,

Кудайым берсе деймин.
ЫР ЖАЗСАМБЫ

Мен өзүмчө күңгүрөнүп ырдаймын,
Ичте жаткан жүрөгүмдүн сырларын.

Бирөөнө айтып, же кагазга жазсамбы,
Көкүрөктү жарып сыртка чыкканын.

Ыр жазарым жазалбасым билинбей,
Айсыз түндө жалгыз өзүм жүргөндөй.

Же болсочу кеңеш берээр жолдошум,
Андай эмес мындай жазгын дегендей.

Сөз түркүмү жакут, бермет, шурудай.,
Сап-сап болуп көңүлүмө тизилет.

Ой санаамды санга бөлүп дегдетип,
Кана эми жазып көрчү дегендей.

Билем кымбат сөз ширинин издемек,
Акын болуу оңой олтоң иш эмес.

Колдон келип жазаарыма ишенбейм,
Ыр жазамбы жаза албаймбы ким билет.

КЫШ КЕЛАТТЫ

Муздак шамаал терезеге уруп жатты,
Тоо башына аппак карды тегиз чачты.

Камын деп дубай салам айттыргандай,
Белги берип кычыраган кыш келатты.

Саргайган бак дарактын жалбырагы,
Үзүлүп бутагынан кулап жатты.

Керексиз жарабаган буюмга окшоп,
Буларда бак түбүндө калып калды.

Курт кумурска майда барат жандыктарды,
Баардыгын жер алдына камап салды.

Тим койбой жандык эмес өсүмдүктү,
Катуу суук бүрүштүрүп тынчын алды.
ТООЛОРУМ
Тоолорум көрбөй калсам сагынамын,
Алыста жүргөн сымал жакындарым.

Чер жазам бир өзүңө барган кезде,
Көңүлүм тапкан сымал каалаганым.

Кереметүү кооздуктун кучагында,
Шаркырап туптунук сууң агып турса.

Гүлдүү көйнөк кийинген сулуу кыздай,
Жарашат баары сенин турпатыңа.

Кокту-колот, өзөнүң, токойуң да,
Баардыгы турганындай өз оордунда.

Атайын жараштырып бойогондой,
Ал тургай суу ичинде таштарыңда.
КЕЛСЕҢЧИ
Бир гана мен, бүт жандыктан жалгыз болуп,
Айлана тынч, табышы жок жымжырттанып.

Эч ким жоктой тыңшап койчу сөзүбүздү,
Келсеңчи жел айдаган булут окшоп.

Жер бетин күмүш менен каптап салып,
Ай дагы карап турат күлүп коюп.

Асманда жымың этип жылдыздарда,
Көз кысат качан келет деген болуп.

Бак дарак күткөндүгүн билдиргенсип,

Акырын үн чыгарат шырт эттирип.

Ары бери ыргалышат чөптөр дагы,
Булар да бир нерсени күтүшкөнсүп.

Шылдырт деп анда-санда мөлтүр суулар,
Сурашкансып алардын да үнү угулаар.

Тоолор да көп көк болгон асман дагы,
Келсенчи баары сени күткөн сымал.

БОЛСОМ ЭКЕН
Бүт дүйнөнүн элдери көп тамгалуу китеп болсо,
Мен болгону китептеги жалгыз тамга.

Бир тамгасыз жазууга боло берээр.,
Эгер ал сөздү баштап жазылбаса.

Болгондо эмне көп тамганын
Жөнөкөй эле бир тамгасы.

Билинбестен кала берээр,
Жазбай аны кетсе дагы.

Жок дегенде болсом экен,
Окуп дайым жоктой берген.

Темасына келбесем да,
Бир сүйлөмдүн баш тамгасы.
КАНТКЕНДЕ МЕН СҮЙГӨНҮМӨ ЖЕТЕМИН
Таттуу ойлор кетет экен алыс жака,
Жетпесе да убагында максатына.

Кыялыңда жетсең дагы сүйгөнүңө,
Чынында жок, жаныңда эмес алыс жакта.

Жетсем дагы ойлогондой тез гана,
Жер караармын тиктей албай жалтана.

Сени сүйөм, сенсиз жашоо кыйын деп,
Ишенбеймин айтаарыма мен ага.

Мен өзүмчө жүргөнүмдө чеченмин,
Жолукканда дудук болуп кетемин.

Билген болсо айтаар киши бар бекен,
Канткенде мен сүйгөнүмө жетемин.

ТАБЫПТАРГА
Кудайым кубат берген өзүңөргө,
Айыктырчу даарылар бар сөзүңөрдө.

Мүрөктүн суусу болуп жан дүйнөмө,
Жазылат кайгы капа көөдөнүмдө.

Силер үчүн жакшы тилек тилей берем,
Оору аттуунун тамырларын кессе деген.
Билсеңер мен жөнөкөй бир адаммын,
Эм түшүп, шыпаа болуп айыгып кеткен.

Адам үчүн эң кымбат бата деген,
Ошондуктан чын жүрөктөн каалар элем.

Ылайым алган батаң кабыл болсун,
Табыптыр ак дилинен эмгектенген.

ДЕҢИЗ БОЛУП КЕТСЕМ ДАГЫ
Аял затка арналуучу тунук сүйүү,
Бул мен үчүн бир өзүңдү элестетүү.

Жолукканда булут баскан деңизге окшоп
Бүт денем бир заматта толкуп кетчү.

Сени менен махабаттын гүлүн терүү,
Эң эле жыргал учур өмүрдөгү.

Ал убакта кыркка таяп калсам дагы,
Мүнөзүм жаш уланды кууп өтчү.

Койчу эми азгырбачы таарынбачы,
Сен дегенде деңиз болуп кетсем дагы.

Экөөбүздү тосуп калды тоскоолдуктар,
Деңизди да бир орунда кармап калчу.

ТИЛЕЙ БЕРЕМ
Кудайым жаркыратып ачып берген,
Жашоонун жолу менен мен да келем.

Бир өзүң буйрук берип жол бүткөнчө,
Мен пенде жол жүрүүдөн талбас элем.

Жол жүрүп далайларды көрүп келем,
Кууралды жыргалды да нечендеген.

Ар дайым бир өзүңдү бар деп билем,
Элесиң сезимимде өзүм менен.

Алдымда уч кыйры жок ак жол кенен,
Кадамды алга шилтейм максат менен.

Узун өмүр чың ден соолук бакыт таалай,
Кудайым бир өзүңдөн тилей берем.

ЖАШАЙЛЫ
Кудайым тартуу кылган бир өзүңдү,
Өмүрлүк жарың болот дал ушул деп.

Ошентип байланышкан тагдырыбыз,
Түбөлүк өмүр бою чечилбеске.

Турмуштун таткан кезде даам туздарын,
Кээ күнү таарынамын жалынамын.

Ортодо бала чака тургандыктан,
Жашообуз экөөбүзгө түзөт шартын.

Таттуу кыял жаштыгыбыз өткөн сайын,
Ичтеги сырларыбыз болду дайын.

Көңүлгө көп нерселер толбосо да,
Жашайлы ынтымакта болуп дайым.

СҮЙҮҮ КУМАРЫ
Ак сүйүүнүн кумарына кана албай,
Жүрөгүмдү оору чалды басылбай.

Сен бирөөнүн алган жары болсоң да,
Ашыктыктан мен айламды таба албайм.

Ойноктойсуң ойдо кызыл түлкүдөй,
Бүркүт болсом так үстүңөн түшкүдөй.

Боорго басып ак тамактан искесем,
Кубат болмок өмүр бою жеткидей.

Элесиңди көз алдыма келтирсем,
Оозум кургап тил таңдайга жабышат.

Бүткөм боюм мөлт деп эрип кетпеске,
Тырышамын арекетим жеткенче.

Кайра туруп каплеттен чоочуймун,
Капырай мен эмне болуп отурмун.

Үй бүлөөнүн ак никесин бузганда,
Кудайыма күнөө кылып койоормун.

Койчу жаным азгырбачы садага,
Сүйүү гүлүн бере албаймын мен сага.

Эске түшүп кыйнасаң да чыдаармын,
Кээду жашып ыйласам да балача.

КӨЛ ЖЭЭГИНДЕ
Жашылдан кымкап кийип залкар тоолор,
Көгөргөн асман менен сырдашкансыйт.

Күн калкыйт көл үстүнө алтын чачып,
Кубанган толкундарды жымыңдатып.

Мурунтан баары чогу кеңешкенсип,
Бүт жандык токой чөпкө жашыныптыр.

Сүйүүнүн кызыгына чулганышып,
Уул ак куу кыз ак кууну өөп атыптыр.

Салкын жел суктангансып тигилерге,
Кез кезде ар кай жерден башын салып.

Мен болсом баш көтөрбөй жаттым жерде,
Дем албай көз ирмебей таштай катып.

Чулп этип көл алдынан чыга калып,
Тынчтыкты тентек балык бузуп салды.

Экөө тең чоочуп кетип уялгандай,
Бат сүзүп эки жака кетип калды.

БЕЙ ТААНЫШ КЫЗГА
Кечээ мен ашык болдум бир кызга,
Орто бойлуу кара көздүү сулууга.

Ойлуу карап токтоо мүнөөз сүйлөсө,
Көңүлүңдү тартып кетет бир паста.
Назиктигин гүлгө теңеп таң калдым,
Жолукканда эске сактап калгамын.

Өмүр бою эсте калат көрүнөт,
Колуң сунуп саламга алик алганың.

Кызга жетип жетпесиме да ишенбейм,
Бирок аны түк эсимден кетирбейм.

Кыздар үчүн назик сөздөр айтылса,
Ага арнап бул дүйнөдөн мен өтөм.
АЛТЫНЧЫ КҮН
Бир нерсем унут калгансып,
Тынчым кетет ар дайым.

Тезирээк келсе экен деп,
Алтынчы күндү самаймын.

Күндөр өтөт жай жылып,
Болжошкон күнгө жакындап,
Күттүрүп келди көрүнөт,
Алтынчы күнү жаркырап.

Автобус жылат зымырап,
Окуган жерди калтырып.
Азгырып барат сүйгөн кыз,
Алтынчы күнү шаштырып.
ЭСКЕРҮҮ
Көрдүң беле эртең менен чыккан күндү,
Сулуу кыздай күлө карап турган өңдүү.

Жаш жигиттей кокту колот өзөндөрү,
Тынчсызданып сөзүн камдап күткөн өңдүү.

Айлана тынч жалгыз өзүм тургандай,
Көкүрөктөн ой санаалар куулгандай.

Тартуу кылып жаштыгымды сунгансыйм,
Агып келет тунук суулар жай жылып.

Жаш издеги сүйгөнүмдү ойлоймун,
Чогу жүргөн бирге болгон күндөрдү.

Адам жеткис бактылуудай сезчүмүн,
Ошол кездин өтпөчүүдөй күндөрү.

Андан бери жылдар өттү бир далай,
Дале жүрөм көңүлүмдөн чыгарбай.

Жашап өткөн күндөрүмдүн кымбатын,
Эстеп жүр деп маңдайыма жазгандай.

ЭҢСӨӨ
От болуп жанып көңүлүм,
Жалбырттап күйүп жаткандай.

Бөлүнүп жалгыз тургансыйм,
Адашып жолдо калгандай.

Кезиккен убак алыстап,
Уланып күндөр жаткансыйт.

Жаркырап сенин келбетиң,
Көз алдымда тургандай.

Убайым тартып ойлоном,
Жолукчу күндү болжогон.

Жарк этип чыгып алдыман,
Жарпымды жазаар сен болсоң.

ЫСЫК-КӨЛҮМ
Мен билгенден сага эч жер тең эмес,
Баардык жагың эч нерседен кем эмес.

Дүйнөдө ким асыл жер издесе,
Эч бир жерди бир өзүңө теңебес.

Айланаңды күмүш аска курчаган,
Берки тоолор бүт байлыкты камтыган.

Күн нуруна чагылышып түркүн түскө бөлөнүп,
Ортосунда өзүң бермет кымбат баалуу алтындан.

Айтылса да өз мекени кымбат деп,
Эч ким айтпас өз жеримден начар деп.

Жамандоодон уялышаар каразгөйлүк кылбаса,
Жок дегенде айтышаар дейм өз жеримдей экен деп.

ЖАЗ КЕЛДИ
Жаз келди бүт ааламга майрам болуп,
Жер бети жашыл тулаң гүлгө толуп.

Жадырап жаш баладай мээрим төгүп,
Күн нуру магдыратып жылуу болуп.

Жигитине жолугушкан жаш сулуудай,
Өсүмдүктөр гүлүн ачат татынакай.

Кооздукка жүрөк эргип суктангандан,
Кайра-кайра карай берем көзүм талбай.

Өзүм жалгыз жүргөнүмө ыраа көрбөй,
Элестетем сени менен жүргөнүмдөй.

Жанымда жүргөн болсоң сага арнап,
Гүл десте сунсам кана мен гүлүңдөй.

КӨЧӨӨ МАЙРАМ
Куттуу болсун элдин көчөө майрамы,
Көңүлдөрү толкуп турсун жайдары.

Кайталанып боло берсин дайыма,
Чын жүрөктөн каалоо айтам баарыңа.

Көчөө майрам бүт айылымды гүлдөтсүн,
Жазгы бактай жашылдантсын бүрдөтсүн.

Оюн күлкү ыр күүлөргө кошулуп,
Таң тамаша оюн зооко бөлөнтсүн.

Күтөм сени көчөөлөрдүн майрамы,
Ар кимибиз белектерди камдайлы.

Ынтымактуу жакшы көчөө атыгып,
Намыс үчүн башкалардан калбайлы.

ЖАШТЫГЫМ
Шапмпан коняк ичкенимде олтуруп,
Жүрөк эргип музыкага кошулуп.

Анан да, шайыр күлкү коштоп турса,
Топтошуп теңтуштарым жанда туруп.
Деңиздеги толкун сымал албууттантып,
Жээктеги жар таштарга урунгандай.

Же болбосо жаз дагы жамгыр сымал,
Жаштыгым токтоо билбейт каптап селдей.

Ичтеги бугум чыгат булкан сымал,
Жанар тоо чарт жарылып атылгандай.

Чер жазылып бүт дүнүйөм түгөл болуп,
Айтылганда кымбат сөздөр таза алтындай.

Магдырап бүткөн боюм эрийт балкып,
Бул дүнүйө бейиш болуп калганындай.

Шаңга бөлөп тамашаны кургум келет,
Карыз болсом кутулаармын мейличи ай.

СУУЛАР ПАЙДА БОЛУШКАН
Күн батаарга жакындаган кечке маал,
Ызырынып булуттарды айдайт шамаал.

Ийрилишип топтолушат топ булуттар,
Карышкырдан корголошкон койлор сымал.

Күн бүркөлүп булут ыйлайт,
Көз жаштары жерге кулап.

Ызаланып ээ жаа бербей,
Шамаал баарын койгондой сабап.

Көз жаштарын булуттардын,
Жердин бети тосот дайым.

Тосуп алып чайканган соң,
Бир-бирине кошот баарын.

Булуттарды шамаал сабап коюштан,
Мөлтүрөгөн тамчылардан кошулган.

Жан жаныбар өсүмдүктү жашаткан,
Шаркыраган суулар пайда болушкан.

КҮТӨ БЕРЕМ
Жалгызсырап отурамын ээн тамда,
Токтолбостон учат ойлор алда кайда.

Жакшы турмуш ой максатка жетиш үчүн,
Күдөр үзбөй күтө берем кайра кайра.

Токой черден жол издеген мергенчидей,
Чыйыр улап келе берем улам алга.

Сабыр түбү сары алтын деп айтылгандай,
Ушул сөздөн каниет таап, көңүл калбай.

Өтүп жатат жашоо турмуш санаа тартып,
Алаксытып өзүмө өзүм кайрат айтып.

Бүгүнкүдөн эртеңкини ыйык тута,
Күтүүлөрдөн азап чегип тажасам да

Жолдош сымал өз оюмду медер тутуп,
Жашай берем жаркыраган үмүт менен.

Жакшы турмуш ой максатка жетиш үчүн,
Дале болсо эч талбастан күтө бетем.
СЕН ҮЧҮН
Көңүлүмдү түтүн басып тумчуктурган,
Сен аны күйүп турган отко айланттың.

Жарыгын өмүр бою өчкүс кылып,
Тутантып алоолонтуп жалындаттың.

Сен үчүн жылдыздардан жыйып алып,
Таксам дейм моюнуңа шуру кылып.

Алтын нурдуу күндөн да берсем кана,
Күзгү кылып жүргүн деп белек кылып.

Жер бетинин кооз жеринен чогулттуруп,
Көйнөк кылып тиктирсем ээ карап туруп.

Асмандагы булуттан жоолук сунуп,
Анан берсем океандан сарай куруп.

Бирок мен жылдыз эмес күндү ала албайм,
Булут менен сууларды кайдан кармайм.

Ойлогонум оорундалып калбаса да,
Өз колумдан келгенин түк аянбайм.

Керек болсо кайда десең бара берем,
Эмне айтсаң бир сен үчүн даярмын мен.

Карааныңды күндө көрүп сүйлөшүү үчүн,
Кандай кана болбосун чыдар элем.

КӨЗДӨР КАЧАТ
Табалабайм ачуулуусуң билемин,
Ар убакта катуу тийип жүрөсүң.

Көңүл калып жүроктө так калаарын,
Билсең боло жамандыгын мүнөзүң.

Жакшы жагың ак көңүлдүк сапатың,
Жаңы чыккан күндөй күлүп каласың.

Жаман сөзүң так жүрөккө тийгенде,
Кээде сага түшүнбөстөн капамын.

Ачуу кайтпай көңүлдөн муз эрибей,
Жакындыктын ак шооласы сезилбей.

Күлүмсүрөп учурашуу оордуна,
Көздөр качат сен тарапты тиктебей.

ЧЫДАЙМЫН
Экөөбүз ээн талаада турган чакта,
Сен эгер ал жайымды сураганда.

Өңгүрөп ыйламакмын кадимкидей,
Ичимдеги бугум калбай калганынча.

Ушул кезде ичкен болсом эл болсо да,
Сен мага аянычтуу караганда.

Өзүмдү токтото албай жашымакмын,
Энесине арызданган жаш балача.

Биз азыр ээн эмеспиз, мас эмесмин,
Сен сурасан жөн кана жооп бермекмин.

Кандай ыза болсом да жашыбаймын,
Баардыгына чыдаймын, мен эркекмин.

ЧЫНГЫЗ АГАГА
Элиңиз сизди теңеп жылдыздарга,
Ыр жазышты чын дилинен Чынгыз ага.

Мен дагы сизге арнап ыр жазсам дейм,
Эң жогору көтөрүп жылдыздан да.

Чынгыз хан бүт дүйнөнү бастым деген,
Бирок ал деңиз жээктеп кайра кеткен.

Акыл менен таанылдыңыз бүт дүйнөгө,
Аты уйкаш күчтүү Чынгыз хан жетпеген.

Бир кезде далай жерди дүңгүрөткөн,
Шекспирге окшогон нечен өткөн.

Канчалар мурун өтүп кетсе дагы,
Азыр жоктур жазуучу сизден өткөн.

КЫЯЛДАНЫП ЖАШАЙМЫН
Алда кайда ойлор учат көңүлдөн,
Кайык сымал океанда бөлүнгөн.

Уйку качып ар санаага чөмүлөм,
Толкун сымал тоодой болуп көрүнгөн.

Уйгу туйгу удургуган жан дүйнө,
Көңүлүмдү тынч алдырбай мүнөткө.

Таттуу ойдун бүтпөчүдөй аягы,
Алыс узап кеткен сымал муң кайгы.

Келечеке көз жүгүртөм ашыга,
Каалаганым жакшы тилек баарына.

Кыялымда убакытты жылдыра,
Чыга калам 80 жашка тез кана.

Келин алып кыз чыгарып сүйүнүп,
Куда болуп урмат сыйга бөлөнүп.

Жетелеймин уул кыздын балдарын,
Кубанамын көрүп жашоо жайларын.

Андан ары чөбөрөлүү боломун,
Ак дилимден ысымдарын койомун.

Жакшы киши бактылуу экен дедирип,
Мейли анан оо дүйнөгө кетермин.

ЖАШТЫК ДА ӨТӨӨР БИР КЕЗДЕ
Жаштык чиркин карган сайын суктанткан,
Өмүр бою эске түшсө кубанткан.

Ошондуктан өткөрбөйлү бекерге,
Бир өткөн соң кайра келбейт сурансаң.

Карылыктан кабары жок кенебей,
Жүргөн чакта ал да келээр билинбей.

Зымырылып өткөн сайын убакыт,
Жаштык өтөөр өткүн өтүп кеткендей.

Кеткен өмүр кайрылбасын билебиз,
Эч нерседен камаарабай жүрөбүз.

Баркын билбей жаштык өтүп кеткен соң,
Айла жоктон карылыка көнөөрбүз.

ДАРДАҢБАЙГА
Жазгым келбейт баш оорутуп дардаңбайды,
Арак ичсе адам эмес айбандайды.

Бир кана ачуум келип кыйналганда,
Жазууга туура келет тартып кайгы.

Алдыман жолум тосуп чыга калды,
Жагымсыз жаман сөзүн мага узатты.

Ачык көңүл жылуу жумшак маанайымды,
Бир паста кычыраган музга айлантты.

Эмне дейм эч нерсе деп айта албадым,
Жөн кана укмаксанга салып калдым.

Кудайга койдум сени дедим дагы,
Намыстандым аны менен мушташпадым.

АСЫЛКЕЧИМ
Гүлсүнбү көк шиберде жалгыз өскөн,

Күнсүнбү жан дүйнөмө жарык берген.

Же болбосо асылсынбы кол жетпеген,

Деги кимсиң дайым эстен кетпеген.

Жүрөк согуп жашап турган кезимде,

Сени эстебей жашоо болбойт өзүмдө.

Тагдырыма тартуу кылып бир сени,

Саргайтууга жаралдыңбы периштем.
Өңдүү, түстүү сендей жок деп айта албайм,

Анча деле сулуу эмессиң, келишкен.

Дайым эле эстен чыкпай калгандай,

Канга сиңип калгансыңбы капырай.

Сен турганда эч кимди мен сүйбөсмүн,
Бир сен үчүн көңүл ачып күлөрмүн.

Тартып алган ой дилимди өзүмдөн,

Асыл кечим бир өзүңдөй көрбөдүм.

АРАМДАРГА
Тегерегим толсо дагы арамдарга,

Аралашпай бөлүнөмүн дилим башка.

Мейли алар бастырбасын жолду тоссун,

Зили өтөм анткен менен ишим ак да.

Азырынча каралашсын көө жабышсын,

Алар менен күрөшөрмүн тим жатпасмын.

Канчалык кыйналсам да кайра тартпай,

Арамдык ойду ишке ашырбасмын.

Аз да болсо арамдарга койсом бөгөт,

Адамдык сапатымда турам демек.

Чындык менен ар дайым муунтуум керек,

Сезишсин оор экенин элди жемек.

ӨЗҮМӨ
Өзүмдө толук бойдон жердин жүзү,
Негедир жан дүйнөмө дүрбөн түштү.

Ой санаа алек саатта желге айланып,
Уламдан улам көчүп бороон күттү.

Ташкындап океандар тоого урунду,
Жер бети козголчудай онтоп турду.

Ааламга тумчуктуруп чаң тарады,
Тикендер гүлзарларды каптап калды.

Көңүлдүн булуттары ыйга батты,
Алардан ыр жамгыры кулап жатты.

Атылып курч сөздөрдүн чагылганы,
Жоголду бороондордун боз чаңдары.

Жер тазарып океандар тынчып калды,
Көңүлдө бороон токтоп жел калбады.

Булуттар коксөсү сууп тараганда,
Асман да көпкөк болуп көккө айланды.

КӨЗ ИРМЕМ
Оо замандаш билесиңби,
Сүйгөндөрдүн махабатын.

Эч нерсеге алмашылгыс,
Кереметүү касиетин.

Жүрөгүмдө жылт эткенин,
Мисал кылып келтирейин.

Ашык болгон эки жаштын,
Көз ирмемдей окуясын.

Жалбырттап жалын күйөт,
Тегерекке жарык берет.

Алоолонгон от жанында,
Кызга жигит жакын келет.

Ошондо жигит элжиреген,
Сулуу кыздын келбетинен.

Уялынкы көздөрүнөн,
Назик чыккан үндөрүнөн.

Мына ошону кыз да сезген,
Жигитке ал да жакындаган.

Ток тийгендей денесине,
Эсин билбей эрип кеткен.

Бир бирине берилишкен,
Бакыт гүлүн бир теришкен.

Жалбырттаган жалын сымал,
Алар дагы оттой күйгөн.

Эгер сууну отко сепсе,
Жарык болуп от күйөбү.

От оордунда түтүн калса,
Анда жарык өчпөйбү.

Аларды да турмуш деген,
Суу сепкендей өчүргөн.
Бир биринен алыстатып,
Эки жака бөлүп ийген.

Булардын да жаштыгы өтүп,
Карылыка баш ийген.

Дале болсо унутулбай,
Ошондогу көз ирмем.

Мына ушундай замандашым,
Сүйгөндөрдүн махабаты.

Өмүр бою эсте калды,
Жаштыктын бир окуясы.

АК-КУУ ЭЛЕҢ
Түндөсүн түштөн чоочуп ойгонгомун,
Түшүмдү унутсам деп толгонгомун.

Кайра-кайра эске түшүп унута албай,
Таң атканча тынч ала албай кор болгомун.

Түшүмдө көп ичинде жүрүптүрмүн,
Аң уулап атып жатса күлүп жүрдүм.

Бир кезде ок жаңылып ак-куу түштү,
Өзгөрттү этке айланып аппак түрүн.

Эртең менен жүрөгүм алеп-желеп,
Бир орунга тура албай баскым келет.

Көп убакыт өтпөстөн жээним келип,
Жамал эжем катуу ооруп бальницада деп.

Эжекем деп ичимен кыйкырып алдым,
Билбей калдым көзүмөн жаш тамганын.

Үмүт деген жоошутуп алдайт тура,
Балким айыгып кетээр деп алаксыдым.

Ошол замат капаланып жолго чыктым,
Эжекемди аман көрсөм деп ашыктым.

Менден мурдаа баргандардан сураштырсам,
Үстүнө кийирбейт деген жоопту уктум.

Айлабыз жок терезеден шыкааладык,
Жолугуп жүздөшүүгө кире албадык.

Дем алып жаткандыгын көрүп алып,
Тирүү экен айыгат ко деп кайраттандык.

Тагдырдын жазганына кайдан көндүк,
Жамандык ойго келбей үмүттөндүк.

Укол сайып чыккандардын жолун тосуп,
Кандай деп акыбалын сурап турдук.

Эртеси эртең менен күн чыгаарда,
Өлдү деген жаман кабар угулганда,
Билинди түшүмдөгү ак-куу экениң,
Кайра келбес сапарыңа узаганда.

Эжеке салыштырсам ак-куу элең,
Көңүлүң ак, баардыгына пейилиң кенен.
Кезигип кеңеш сурап калганымда,
Айтууга ар убакта акылың белен.

Тунубуз туубуз элең көк асаба,
Туурасын айтуучу элең кайда барба.

Тилдесең кың дебестен көтөрчү элек,
Чындыкты таамайлап бетке айтканда.

Калыс элең кара кылды как жарган,
Жалтайлап көз карабай бетке айткан.

Кантели арабыздан учуп кеттиң,
Учур жок эске түшсөң жашыбаган.

КЛАРА ЭЖЕЙГЕ
Мугалимдик кесибиңди аркаладың,
Окуткан балдар үчүн күйүп жандың.

Балдарым билим алып алышса деп,
Эмгектен эч убакта талыкпадың.

Ар бирине кам көрдүң өз балаңдай,
Өздөрүнүн энесинен кем калышпай.

Канчалар билим алып бүтүп жатты,
Уясынан учуп чыккан балапандай.

Ар бири эл жери үчүн кызмат кылып,
Эжейим деп эскеришет ардакташып.

Клара ушунуңдан жазбай жүргүн,
Эмгегиңден баар таап ардакталып.

КҮТТҮР ТУРМУШ
Күттүр турмуш күттүрө бер өз эркиң,
Мен адаммын күтүү үчүн жаралган.

Тажасам да саргайсам да чыдаармын,
Эрки бош деп ойлобогун майышкан.

Күттүр турмуш алдын ала айтпагын,
Мен адаммын табышмагың жандырган.

Сурабаймын айтпасаң да билип алам,
Кудай мени аң сезимдүү жараткан.

Күттүр турмуш жеңемин деп ойлобо,
Мен адаммын жеңилбесмин эч качан.

Күтүүлөрдөн кыйноолордон коркпоймун,
Сени менен күрөшүүгө жаралгам.

Күттүр турмуш мейли сырың ачпагын,
Мен адаммын билип алам шашпагын.

Кудай мени чындап сүйүп жаратса,
Акыры бир күн туу чокуңа чыгаармын.

КЕЛЧИ ДОСУМ
Келчи досум кучагымды толтурчу,
Көөдөнүмдө гүлзар гүлдөп ачылсын.

Жан дүйнөмдүн кемтик жери бүтөлүп,
Азыктансын арман ичте калбасын.

Келчи досум мага жакын отурчу,
Сырымды айтып баарын төгүп таштайын.

Бук чыгарып эч нерсени жашырбай,
Чер жазылсын көңүл толкуп ачылсын.

Келчи досум кулак салчы шашылбай,
Өмүр чиркин өтө берээр шамаалдай.

Кечээкидей бүгүн да  өтүп кетээрин,
Кеч түшүнүп сыр калбасын ачылбай.

Келчи досум сени күткөм кусамын,
Сенин кана жардамыңа муктажмын.
Жаай албаган булутка окшоп, оор жүктөрдү көтөрүп,
Жамгыр болуп төгүлө албай, араң чыдап турамын.

ЖАРАТКАНГА  КАЙРЫЛУУ
Оо жараткан алла таллаа кудайым,
Бүт ааламды жалгыз өзүң жараттың.

Айтылгандай кырк жыл кыямат болсо да,
Бир өзүңсүз сынбайт буту кумурсканын.

Анда неге элдин пейили бузулат,
Согуш чыгып адамзаты кырылат.

Жер силкинип суу ташкындар көбөйүп,
Бөөдө өлүп көп үй жайлар бузулат.

Бир жагынан таза суулар азайып,
Муздар эрип абаа ысып кургатып.

Кээ жерлерди суулар ташып каптаса,
Кээ жерлерде суулар жатат ташылып.

Адам заттын пейилдери бузулуп,
Байлык жыйнап көр оокатка кызыгып.

Адеп ахлак абийир кетип кутуруп,
Ыйман ызаат калбай барат жоголот.

Бүт дүйнөңдү каразгөйлөр башкарып,
Тескери жака бара жаткан сыяктуу.

Же турмушту түшүнүп көр дедиңби,
Адамзатты каталарын сезсин деп.

ОЙЛОГОНУМ КЕЛСЕЧИ
Бүгүн недир кабак ачып жазылбай,
Көңүл чөгөт бүркөк кара тумандай.

Ыйлап туруп жамгыр төккөн сыяктуу,
Ачылсам ээ, көп көк болгон асмандай.

Оор жүгүнөн ажыраган булуттай,
Сар санаамды төгүп салып жамгырдай.

Атып чыгып көп көк болгон асманга,
Жеңил желпи кезсем кенен ааламды.

Аппак болуп түркүн түскө кубулуп,
Бүт жер шаардын кооз жерлерин кыдырып.

Эркелешип эркин желди кучактап,
Эч нерсеге баш ийбестен булактап.

Ооба билем бул колуман келбесин,
Мингенимди кур кыялдын кемесин.

Эзелтеден максат коюп ойлонгон,
Көнүлдү ачып ойлогонум келсечи.

ГҮЛ МЕНЕН АДАМ
Жер бетине кооздук төгүп чачырап,
Гүлдөр дайым коп кооз болуп ачылат.

Аз күндөргө сулуулукту тартуулап,
Анан барып өңдөн азып саргарат.

Адам неге түбөлүкө жашабайт,
Жаштык кези гүл сыяктуу жаркырайт.

Убакыттар алга карай шаштырып,
Аларды да өңдөрүнөн аздырат.

Гүл жана адам бири бирине окшошот,
Гүлдөр күндү бирден санап өсүшсө,
Адам деле жылды санап ошондой,
Бул экөө тең бирдей өмүр сүрүшөт.

Гүлдөр назик сулуулугу жарашкан,
Аган тийсең өңү өчүп соолуган.

Адам деле назик сулуу болушат,
Көңүлү калса өңдөн азып оорушат.

Гүл уругун себиш үчүн жаралса,
Адам дагы тукумдарын улашат.

Экөө тең окшош жашап дайыма,
Келечеке өлбөстүктү жаратат.

ЖҮРӨ БЕРГИН
Ыр арнап эже сизге жазгым келди,
Сөздөрдүн таттуусунан тапсам деймин.

Тизмектен шекер балын курап туруп,
Гүлдесте жасап сизге сунсам дедим.

Чыныгы кудай берген талант менен,
Талбастан тажабастан түйшүктөнгөн.

Кыргыздын аял заты арасынан,
Алгачкы эл жазуучу наамын алган.

Зуура эже эл көңүлүн байыттыңыз,
Турмуштун сырын ачып тааныттыныз.

Жашоону туура жашап өтүү үчүн,
Далайга сабак болду чыгармаңыз.

Сизди биз дайым сыйлап туу тутабыз,
Акыл насаат кебиңизге чоң кумарбыз.

Картайдым ооруп жатам деп калсаңыз,
Дартыңызга даба таппай биз капабыз.

Эжеке калыс сөздөн түк тайбайсыз,
Болгонун болгондой эле бетке айтасыз.

Ишибиз туура калыс бааланат деп,
Сиз турганда үмүт менен биз жашайбыз.

Кээ бирөө атак даңкка манчырканган,
Бүгүнкү айткан сөзүн эртең танган.

Бийлике кошоматын кылуу үчүн,
Адамдык сапаттардан четте калган.

Андайдын алтоосун да алмашпайбыз,
Айланышсын сиздей болгон карыбыздан.

Биздерге сиздей өңдөнгөн жөлөк керек,
Аман эсен жүрсөңүз болуп тирек.

Кайратыңыз ташкындап аша берсин,
Кошоматчы бузукуну каптап кетсин.

Чыгармачыл жаштарга насаат айтып,
Арабызда биз менен жүрө бергин.

ҮЗҮЛБӨСҮН ҮМҮТТӨР
Адамдар жаңы гана төрөлгөндө,
Үн салышып бул дүйнөгө келгенде.

Ата –энелер кыз-эркегин билгенде,
Атын атап ысымдарын бергенде.

Андан кийин бөпөлөшүп багышып,
Келечеке үмүт менен карашат.

Убакыттар өтө берет зымылдай,
Токтоо билбей салкын соккон шамаалдай.

Баласы эгер ыйлап калса капыстан,
Чарчоо билбей ар кайсыга жоруштан.

Ачка болду эмизгин дейт атасы,
Ооруган жокпу эмизгем дейт апасы.

Эгер бала күлүп калса капыстан,
Капа болгон убактарын унуткан.

Эркелетип өөп жыттап атасы,
Берчи мага эмизем деп апасы.

Кадам шилтеп эң алгачкы басканда,
Ата-эне деп адеп сөзүн айтканда.

Эске келбей кыйналган убакыт,
Бачым эле чоңойгондой кубанып.

Тили чыгып буту басып кеткен соң,
Андан бетер оор түйшүк түшкөндө.

Окуганда ойдогудай болот дейт,
Эс кирип эрезеге толот дейт.

Окуганда оозун ачып карашат,
Керектүүсүн таап келүүсүн самашат.

Окуу курал кийим кече тамак аш,
Кайдан кантип табылаарын баалашпайт.

Бирден баштап мектепти окуп бүткөнчө,
Бойго жетип эрезеге толгончо,
Окууларга ийгиликтүү өткөнчө,
Өз алдынча турмуш куруп кеткенче.

Ата-энеси жакшы адам болот деп,
Атты өчүрбөй элдин салтын сыйлаган.

Бакыт-таалай өмүр тилеп кудайдан,
Жакшы үмүтүн балдарына арнашкан.

Жакшынакай ой тилекти актабай,
Кээ бир бала басып кетет карабай.

Эмгек кылып эч бир жерде иштебей,
Капары жок эмчектеги баладай.

Кызды көрсө көзү түшүп буюмдай,
Колуктуну алат ко деп ушундай.

Күчкө салып чыркыратып сүйлөшпөй,
Ала качат алды артына карабай.

Илгертеден тескери салт ушундай,
Кала берет босогону аттабай.

Жамгыр болуп эки көздөн аккан жаш,
Колго түшкөн капастагы барчындай.

Өмүр бою бир зөөкүрдүн айынан,
Сүйгөнүнөн бактысынан айрылган.

Көңүлдөгү тилегине жете албай,
Бул турмушта азап тарткан канча жан.

Төрөлгөндөн бой жеткенче чоңоюп,
Ойлобостур ушундайча болом деп.

Кол жетпеген эң бийик намысы,
Бир акмака тебеленип калат деп.

Жүрсө керек эчендерди тенге албай,
Жалынса да жалбарса да карабай.

Чыгаармын деп жигит болсо оюмдай,
Катаал турмуш кайгыртаарын санабай.

Наристеге каалаган ой тилектер,
Ташка тийип талкаланып кеткендей.

Суу чачкандай алоолонгон жалынга,
Кала берээр түтүн болуп өчкөндөй.

Адамдык сапатардан кеткенибиз,
Ушундайды көрмөксөнгө салганыбыз.

Чоочун деп билмексен болгонубуз,
Балдарыбыз туш келээрин ойлобойбуз.

Кыздардын назиктигин тазалыгын,
Элибиз кызыл гүлгө салыштырган.

Аярлап сый мамиле түзүп дайым,
Бой жеткенче көкөлөтүп көтөргөн.

Кыздар бар намысынан кеткен,
Ата эненин үмүтүн үзгөн.

Улуу кичүүнү көзүнө илбей,
Көчө таптап тажабастан жүргөн.

Сатып бер деп жок барына карабай,
Ата энесин кыйнагандан уялбай.

Жаңы кийим көрүп калса киймей,
Моода деп уят сыйытты билбей.

Адаты күндө бир жигит менен жүрмөй,
Сүйөмүн деп сүйүүнүн да баркын билбей.

Ата баба каада салтын сыйлабай,
Кызда болчу сапаттарды күтө албай.

Эси дарты эптеп күтмөй,
Жоош момун жигитке тиймей.

Албасаң сотко берем деп кыйнап,
Көзүн бойоп кыз болчумун деп алдап.

Ак жерден күйүп жигиттер,
Кыздардын мындайын кайдан билиптир.

Бактыма жазган ушул экен деп,
Айласыздан алышат мурун сүйлөшкөмүн деп.

Наристеден жакшы улан кыз чыгат,
Ата эненин ой тилегин актаган.

Намыс коргоп ата журтун көтөрүп,
Бүт дүйнөгө өз эл жерин тааныткан.

Жакшынакай жигиттер бар элимде,
Жаркыраган эмгегинен көрүнгөн.

Талыкпастан акыйкатты издеген,
Эл алдында урмат сыйга бөлөнгөн.

Элибизде татынакай кыздар бар,
Тазалыгы мөлтүр тунук булактай.

Көрсө жигит көзүн албай суктанаар,
Таанышсам деп күнү түнү тынч албай.

Өз элинин каада салтын аркалаар,
Балдар болсун ишеничти аткараар.

Ата эненин орундатып тилегин,
Балдарынан үзүлбөсүн үмүттөр.

АДАМ БОЛУП ЖҮРӨЛҮ
Адамды адам кылган акыл эси,
Ким экенин билдирген айткан сөзү.

Жаңы кийим кийгенде эмес анын баркы,
Жупуну карапайым жүрсө дагы,
Кичи пейил боорукерлик билгени салтты.

Адамдар акмак болоор жүрүшүнөн,
Жан кейитээр оозунан чыккан сөздөн.

Качан деп мойнуңа салып кетип,
Жалаа жаап мындайлар сатып кетет,
Айтканын аткарбастан танып кетип.

Адамдар “адам” деген асыл сөздү,
Жогору баалайлычы ыйык тутуп.

Калп айтып жан кейитпей жүрөлүчү,
Сый урматта жашайлычы гүлдөйлүчү,
Алдап кетип шылдың кылып күлбөйлүчү.

АДАМ ЖАНА КАЙЫК
Асман ачык күндүн нуру бүт жер жүзүн жылытат,
Мелмилдеген деңиз менен кайык жылат зымырап.

Бейкут жаткан бул деңизди кара булут каптады,
Албуутанып кара деңиз туш-туш жака чайпалды.

Түз бараткан жел кайыкты максатына жеткирбей,
Жин ургандай киргил толкун ары-бери ыргытты.

Анда-санда бир көрүнүп жолун таппай адашып,
Житип кетип жок болчудай кара деңиз койнуна.

Биз адамдар салыштырса, жел кайыкбыз деңизде,
Турмуш бизди деңиз сымал өз үстүндө жүргүзсө.

Кара булут киргил толкун башка түшкөн кырсыктай,
Ачык асман күндүн нуру жашоодогу бакыттай.

Ылайым күн жылуу болсун деңиз үстү чайпалбай,
Жел кайыктар зымырасын жолдорунан адашпай.

Турмушуңда туш келбесин башка түшкөн кырсыктар,
Бакыт конуп адамдарга бара берсин алгалай.

САГА
Сен назиксиң жаздын жаңы гүлүндөй,
Сен тазасың ээн жердеги булактай.

Сен бийиксиң кол жетпеген жылдыздай,
Сен асылсың бакыт үчүн туулгандай.

Мен кыялкеч ойлоо үчүн жаралган,
Мен алсызмын жетпегенге кол сунган.

Мен мококмун сөз учугун таппаган,
Мен бактысыз тең боло албай корсунган.

Терең акыл сулуулугу жарашкан,
Аял заттан аз кезигээр сендей жан.

Сени сүйөм бактым болчу деп ойлоп,
Айта албай сүрдөп кетем кайрадан.

Куса болуп күндө эстеп кыйналам,
Куугунтуктап күндөр өтөт кыйладан.

Кыялымда жашай берем сен менен,
Өмүр өтүп кетмейинче дүйнөдөн.

ТУРМУШ
Асман ачык айдын нуру төгүлөт,
Ой санаалар элыс жака бөлүнөт.

Алыстагы жаш кездеги күндөрүм,
Кечээ эле өтүп кеткен өңдөнөт.

Жаш кезекте азоо тайдай ойдолоп,
Жүрөөр элем чарчоо билбей койкоктоп.

Жүрүптүрмүн чагылгандай чартылдап,
Турмушубуз ойлогондой болот деп.

Көрсө турмуш ичке кыя жол экен,
Бийик ашуу эчендеген белди ашкан.

Далайлардын кайрат күчүн жеткирбей,
Улам жолдон артты карай кулаткан.

ЖАМАНДЫКТЫН БИР ТҮРҮ
Оо адам билесиңби эмне жаман,
Эти ооруп эт жүрөктү жаралантып,
Балаң ыйлап чыркыраса чыдай албай,
Баштан өтсө билгендерге бул да жаман.

Бир күнү мындай кырсык мага келген,
Жан кейип ошондо мен жашым төккөм.

Кичинемди көтөрөм деп эжекеси,
Чалынып катуу жерге башын урган.

Балам ыйлап ооругандан алдастаган,
Баскан бала баса албастан тамтаңдаган.

Зээним кейип кайгыргандан көз жаш төгүп,
Не кылаарым биле албай болдум айран.

Жаман ойлор биринен бири келген,
Катуу урунуп башына доо кетпесе экен.

Тилек кылып кудайга зар ыйлагам,
Бой жетип аман эсен чоңойсо экен.

АКЫЙКАТТЫ ЖОКТОТПОСМУН
Эси жок колдорунда мансабы бар,
Далайлар эл ичинен четтен чыгаар.

Аппакты оңой эле кара кылып,
Адамды убактылуу майыштырар.

Кызматың алга жылып бардар болсоң,
Алыстан салам айтып тосот жолдон.

Колундан мансап кетип тайсаң эгер,
Койчу деп колун шилтеп кетет сенден.

Уят болуп калышаарын сезишпейби,
Адамдык сапатка баа беришпейби.

Же дайым ушул бойдон калабыз деп,
Акыйкат жеңээрлигин билишпейби.

Төш тосуп турмуштагы тоскоолдука,
Жалтанбай бара берем улам алга.

Эш тутуп кайратымды жолдош кылып,
Капыстан таштап мени кетпечи деп.

Бирок мен башымды ийип кемсинбеймин,
Мейли алар убактылуу теңсинбесин.

Эл айткандай ак ийилип сынбаса эгер,
Көздөгөн максатыма мен жетээрмин.

Эч качан мүнөзүмдү окшотпосмун,
Жагынып арамдарга кор болбосмун.

Күнүмдүк башыма күн түшсө дагы,
Түз жүрүп акыйкатты жоктотпосмун.

ЫСЫК-КӨЛДҮ САКТАЙЛЫ
Ысык-Көлдү булгап жатат деп угам,
Уккан сайын ачууланып буулугам.

Кыргызымдын кымбат баалуу сыймыгын,
Булгап жатса кантип кана тим турам.

Мен айтаарым көлдү булгап жатканга,
Айбанды да теңебесмин мындайга.

Башка айла жок, туура келээр бир жаза,
Убал болбос колун кесип салса да.

Сактайлы кийинкиге калтыргандай,
Ата баба өзүбүзгө тапшыргандай.

Алдында балабыздын баласынын,
Жер карап уят болуп калбагандай.

УКСАҢ МЕНИ
Билем сени өз оюңа өзүң ээ эмессиң,
Сен көлөкө кайда ээрчитсе айласыздан көнөсүң.

Эң жөнөкөй адам сымал өз алдыңча жүрө албай,
Эмнеликтен күчтүүлөрдүн жетегинде жүрөсүң.

Айтчы деги акылыңдын жеткен чеги ушулбу,
Балким сени мансапкорлук тузагына туттубу.

Мурдагы жакшы сапат кайда кеткен сендеги,
Же болбосо көңүлүңдү ирээнжиткен жокчулукпу мендеги.

Ашыкпастан тура турчу карап кетпей тескери,
Канат куйрук керек болоор учкан кушка көктөгү.

Жардам үчүн алып келип барбасаң да бир нерсе,
Жок дегенде учурашып келсең боло көргөнү.

Дайым эле мен ушундай кемчил болуп калбасмын,
Кийинчерээк сен кыйналсаң такыр чыдап турбасмын.

Аянбасмын жардам үчүн мен колумдан келгенин,
Жок дегенде жакшы сөздөн таап айтып бермекмин.

СИЗГЕ АЙТААР КЕҢЕШИМ
Сизди айтса акылсыз деп бирөөлөр,
Көп болсо да каралаган күбөөлөр.

Туура эмес акылдуу деп ал киши.

Мен болоормун сиз тараптан күбө өтөөр,
Эч айталбайм акылсыз деп мен сизди,
Жатсаңыз да тапкансып эрегишээр теңсизди.

Кайын ата кайын эне бир тууган,
Өзүңүздүн төркүндөрдөн кембизби.

Келин болуп босогого келдиңиз,
Үй бүлөөнүн сүйүнгөнүн көрдүңүз.

Андан бери төрт жыл өтүп кетсе да,
Босогого төрт кана жолу келдиңиз.

Бөпөлөйсүз уулуңузду чоңойтуп,
Ал да кийин колукту алат койкойтуп.

Келиниңиз келбей койсо сизге окшоп,
Калбайсызбы башты муштап окшуйуп.

Балдарыңыз бир туугандар болушат,
Алар кийин өз тууруна коюшат.

Балким кийин жолдоштору сизге окшоп,
Бири бирине каратышпай коюшат.

Такыр эле кете электе ишеним,
Эстүү киши угат  деген бул кебим.

Терс мүнөздү кайра баштан ондонуз,
Акылдуу деп сизге айтаар кеңешим.

ТУРМУШ ДЕГЕН ЭМНЕ
Турмуш сен тоодон аккан дайра белең,
Бирде жай бирде ташка урат белең.

Же адамга күн мурунтан сыр айтпаган,
Табигаттын ачылбаган сыры белең.

Адамдар жалпы тегиз жашабастан,
Бири жыргап бирөөлөрү азап чеккен.

Эгер сен жашоо менен бирге болсоң,
Бу сенин калыстыгың кайда кеткен.
Өзүңдү эстегенде ойлономун,
Жөн эле угулуучу үн болбогун.

Түшунбөстөн өзүмө өзүм суроо берем,
Чынында эле турмуш өзү эмне деген.

ТАБИГИТТЫН АЙТКАНЫ
Эң сезимдүү дүйнөдө адам экен,
Бирок алар бир нерсеге түшүнбөгөн.

Табышмакты таап көрчү деп шылдың кылып,
Табигат, каалагандай эрмектеген.

Таппасаң мени уккун деп буйрук берип.,
Адамды өз колуна кармайт экен.

Сыр тарттырбай кичинеден үйүр кылып,
Тааныштырган жашоо турмуш кудай менен.
Табигаттын айткандарын үйрөнгөнбүз,
Колубуздан келбесе анан не кылмакбыз.

Өзүбүз табышмагын таппаган соң,
Айтканын эсибизге бек тутканбыз.

Дүйнө бул жаралгандан экөө экен,
Аларды бул же тигил дүйнө деген.

Буларды бириктирип кармап турган,
Баарыбызга белгилүү кудай деген.

Бул дүйнө жылдыз, күн, ай, жери менен,
Бул жакта өкүм сүрөт жашоо деген.

Кең дүйнөнүн кенендигин сездирбеген,
Жашоонун каршылашы турмуш экен.

Тигиниси караңгы дейт күн көрбөгөн,
Ал дүйнөдө өлүмгө баш ийет экен.

Баргандар сурагынан өтүшкөн соң,
Бейишке же тозоко барат деген.

Сыры ачылбай табигиттын табышмагы,
Эчен кылым эчен жылдар табылбады.

Эч ким билбейт чын айтабы калп айтабы,
Мына ушундай табигаттын айтканы.

КААЛОО АЙТАМ
Азбы көппү алтымыш жыл өмүр сүргөн,
Ушул күнү болду той көптөн күткөн.

Той берген кубанган күн атабыздын,
Алтымыш жашка толгон күнү элең.

Менин атам баатыр эмес даңкы чыккан,
Болбосо да ордени иштен алган.

Бирок мен теңеп келем өз атамды,
Ашпаса кем эмес деп баатырлардан.

Эң жөнөкөй карапайым калп айтпаган,
Көп жылдап коро-коро малды баккан.

Мен кантип баатырлардан кем деп айтам,
Аткарса пландарын эч талбастан.

Өмүрүндө жаман атка эч конбоптур,
Тартип бузуп бир да жолу соттолбоптур.

Алып алып бербей койду мунумду деп,
Доо доолап бир да киши жоктобоптур.

Кем кылбастан балдарын эч нерседен,
Тарбиялап тогузун тең өстүргөн.

Ушундай атам үчүн сыймыктанам,
Ошондуктан атама чын жүрөктөн каалоо айтам.

Тоюнун бүтпөй аягы, тойу-тойго улансын,
Балдарынан сый көрүп дагы көп-көп кубансын.

Ден-соолугу чың болуп кемпири жандап тың болуп,
Токсонго эле чыктым деп, токтоо бербей дууласын.

МЕН АЯНМАК ЭМЕСМИН
Сен мага кабагынды бүркөбөчү,
Жан кейитет кабагыңдын бүркөлгөнү.

Ансыз да өз айламды таппай турам,
Биле албастан колумдан не келээри.

Жумуш издеп бир күнү мен табаармын,
Ушул күндү унутуп сен калбагын.

Колубуздан баардыгы келген кезде,
Эске алалы унутпай мунун баарын.

Жашообузга бул дагы сабак болоор,
Жаман жака баргызбоого талап койоор.

Жаза басып албас үчүн турмушуңда,
Баардыгы баштан өтсө жакшы болоор.

Жылмайчы мени карап мурункундай,
Жер карап үмүт үзүп улутунбай.

Колумдан келип турса баягыдай,
Баардыгын берээр элем түк аянбай.

АЙТАЙЫН ДЕЙМ МЕН АГАН
Аны да эне төрөп ата көргөн,
Чоңоюп багат ко деп бөпөлөгөн.

Чоңойгондо ичкилике кирип кетээрин,
А кезде ал шордуулар кайдан билген.

Аял алса болоор эле абдан жакшы,
Балалуу болсо кана андан дагы.

Айбандан артык сапат адамдагы,
Үй жай күтүп үй бүлөө кургандыгы.

Мейли ал алкаш болуп кетсе дагы,
Мен кантип жамандыка кыйам аны.

Ооздугун жулуп алган азоо аттай,
Ал өзүнө ээ боло албай калган чагы.

Болбосом да мен анын бир тууганы,
Макул болсо берет элем жардамымды.

Мындай кыл деп айталбастан тартынамын,
Туура эмес көрөбү деп айтканымды.

СЕН УНУТПА
Сен билесиң кыжаалат кылганыңды,
Өз кылыгың өзүңдү уят кылды.

Мойнуңа албай өзүңдү өзүң алаксытып,
Кара күчкө семирип турганыңды.

Мен да билем өзүмдүн ал жайымды,

Ары бери чуркоодон чарчаарымды.

Менин ишим сүттөн ак болсо дагы,
Жалган жерден каралаттың сен адамды.

Сен унутпа акыйкатка мен жетпесем,
Баары бир кутулбайсың жооп берүүдөн.

Ак жеринен сен элди кыйнап келсең,
Кеч болсо да жаза алаарсың ошол элден.

БАЛАЛЫК КЕЗ ӨТКӨН ЖЕР
Мага кымбат балалык кез өткөн жерим.,

Кызыл мияз карагаттар өскөн жерим.

Жайкалган тукабадай көк шибериң,
Согонун, ышкындарын терип жедим.

Кыдырып токойлорун бадал черин,
Кыялап далай аштым адыр белин.

Жол карап шиш чокусун карол кылып,
Тоолордун кучанында эркеледим.

Андып барып кармаймын деп калдырканын,
Капыстан кармай албай учургамын.

Алаксып ар кайсыга ойноп кетип,
Ата-энемден далай жолу тил уккамын.

Жарышып ойночу элек аттар менен,
Азыр да ошол кезди эстеп келем.

Ушинтип бала кезим өтүп кеткен,
Жайлоонун эң эле кооз жери менен.

ӨТӨТ КҮНДӨР
Күндөр өтөт өтүп жатат токтолбой,
Өткөн күндөр кайра өтсө жок болбой.

Бирин-бири сени элеби дегенсип,
Арткысы кууп алдынкыга өч болбой.

Жакшысы да жаманы да баары өтөт,
Жакшы күндөр өткөн сайын өкүнтөт.

Жаман күндөр эсте калып калса да,
Ошондой күн болбосо экен дедиртет.

Өткөн күндөр бири бирине окшобой,
Уламкысы кызыктуурак болгондой.

Кызыктырып келчү күндү күттүрөт,
Миң бир түндө айтылуучу жомоктой.

ЭСИҢИЗГЕ КЕЛИҢИЗ
Оо кокуйкүн өз баласын каргаган,
Кандай эне болуп калгансыз алжыган.

Бул дүйнөдө жаманы жок билсеңиз,
Эне деген ыйык наамды бузгандан.

Баласына жамандыкты самаган,
Жек көрөбүз чыгып калса айбандан.

Кулак укса курсак кайнайт дегендей.

Оозуңузга таш деп кана айта алам,
Күндө ушинтип каргай эле берсеңиз,
Балаңызга жек көрүнүп кетесиз.

Сизди кийин кандайынан эскерет,
Ичээр сууңуз түгөнгөндө өлсөңүз.

БУЛ ДҮЙНӨДӨН ӨТКӨН МЕНЕН
Оо адамзат бул дүйнөдөн кетээрсиңер,
Ата-бабаң өткөндөй эле өтөөрсүңөр.

Жашоо үчүн алп урушуп жаткан кезде,
Силээр сындан өмүр бою өтөөрсүңөр.

Бул дүйнөдөн адамдардын баары өткөн,
Жакшысы да жаманы да дагы өткөн.

Бирок баары бул дүйнөдөн өтсө дагы,
Кээ бирөөнүн аты калган өткөн менен.

Жакшыларын эли мактап эскеришкен,
Азамат деп өмүрүн текке кетирбеген.

Жамандардын атын эске алышканда,
Зааркангандан кара жерге түкүрүшкөн.

Адам болуп бул дүйнөдөн өткөн менен,
Эгер жакшы из калтырып сен кетпесең.

Айбандан айрый албас болоор элең,
Атың эле болбогондо адам деген.

КЕЗИГЭЭРМИН
Күчтүү менен алсыздын ортосуна,
Туура айтып так чечээр болгонуна.

Калыстарды эл сыйлап келген экен,
Акыйкаттын ачкычы катарында.

Илгери көп болуптур калыстар дейт,
Четтен эле табышчу экен, бул калыс деп.

Ошондогу көп калыстар кайда кеткен,
Таба албадым тажасам да издегенден.

О калыстар жок болуп кеткенсиңби,
Эгер болсоң мен сени көрөмүнбү.

Калыска түшсөң эле чечесиң деп,
Анда санда айтып калат кээбирөөсү.

Бирок билбейм ошол калыс бар экенин,
Издеп жүрүп такыр эле кезикпедим.

Балким ага кезиге албай жүргөндүрмүн,
Болгон болсон бир күндөрү кезигээрмин.

СЕН ТААРЫНЫП КАРАБАЙ КОЙБОГОНДО
Сен таарынып карабай койбогондо,
Мен деле барбайт белем так ошондо.

Аркан жипсиз эки бутту карыштырган,
Эр жигиттин намысы болбогондо.

Кантип өтөт убактың жалгыз менсиз,
Араң эле жүрөмүн мен да сенсиз.

Эгиздердей көнүшүп калыптырбыз,
Жүргөндүктөн бөлүшпөй бирибизден бирибиз.

Адегенде сүйлөсүн деп мен сени,
Ал биринчи баштасын деп сен мени.

Ар кимибиз кезек күтүп жүргөнчө,
Билинбестир өмүр өтүп кеткени.

КҮЗ
Күз келгенин билгизип,
Берекесин кең берип.

Эмгегиңе жараша ал,
Жыл азыгың ушул деп.

Өсүп жаткан өсүмдүк,
Мөмөсү башат жетилип.

Алтын түскө бөлөнөт,
Уругу жерге себилип.

Мал жайлоодон семирип,
Манкая басат керилип.

Керектейсиң четинен,
Баардыгы тегиз семирип.

Эмгеке турсаң берилип,
Алдыга чыксаң көрүнүп.

Арбынынан тамак аш,
Идишке батпайт төгүлүп.

АК ТИЛЕК
Ушул жылы кубансам,
Уулду болдуң деп уксам.

Ушул турган баарыңды,
Урматтап тосуп сыйласам.

Кийинки жылга калбастан,
Колуктум төрөп берсе экен.

Терезеден эркек деп,
Кубанып карап турса дейм.

Буюрса быйыл той берсем,
Баарынды чогуу кел  десем.

Батаңды берип кеткин деп,
Баламды колго көтөрсөм.

Батыраак эле ошол күн,
Кечикпей келип калса экен.
Оордумду басаар туулду деп,
Ошондо жыргап турсам дейм.

СЕН СЫЙЛАСАҢ СЫЙЛААРМЫН
Сен эмне мынча неге ороңдойсуң,
Жакпасам акыл айтып тим болбойсуң.

Айтылгандай улук болсоң жатык бол деп,
Сага жакшы, жатык эле болгондугуң.

Сен маган чоңдугуңду көрсөтпөгүн,
Чоңдордун далайларын мен көргөнмүн.

Антсе деле кол алдыңда жүрбөгөн соң,
Кыжырланып сен маган сүйлөбөгүн.

Жакын эмес жатка да кыйкырбагын,
Көрө элекмин пайдасын кыйкыргандын.
Жакшы сөз жан эритет дегениндей,
Туура айтсаң өз оюңдан мен чыкпасмын.

Улуу болуп кичүүгө жол көрсөтсөң,
Ошол жолдон тайбасмын сен көрсөткөн.

Улууга урмат, кичүүгө сый делгендей,
Мен өзүңө жараша, сый көргөзөм.

АКЫН БОЛСОМ ЫР ЖАЗГАН
Акыл сөздү кураган,
Акыйкатка жол ачкан,
Эли сүйүп окуган,
Акын болсом ыр жазган.

Жаза атпай кулаткан,
Мергенчидей бута аткан,
Мээлеген жерге тийгендей,
Таамай сөздөн таап алсам.

Алтын менен каухардын,
Зергериндей кынаган,
Бирине бирин ширелтип,
Асыл сөздөн мен жазсам.

МЕН ОЙЛОГОМ
Сени айтат эл партия деп,
Бул ишенимдү адам деген кеп.
Сен оюңда ойлойсуң го деп,
Башкарбай эле турсам деп жеп.

Жүрөсүң кемчиликти көрмөксөн болуп,
Обулустан киши келсе өлмөксөн болуп.

Өзүңдү иштемчил кылып көрсөтөсөң,
Эл үчүн эмгектенген киши болуп.

Адегенде сен келгенде мен ойлогом,
Ак ниет, тың болсо деп эл коргогон.
Билинди жегичтигиң эч тойбогон,
Коргобой эле, бузган түк койбогон.

Сен турганы калгансыйт башкарылбай,
Жыйналбай эле баардыгы чачылгандай.

Тегерете жыйнаганың каразгөй,
Мүнөзүңөр куп келишет бир өңчөй.

КЕЛГЕН БОЛСО
Баардыгы өз колуман келген болсо,
Бүт бийликти өз колума берген болсо.

Өзүмдү өзүм тынч алдырбай айдамакмын,
Арадан арамдарды жоготкончо.

Баардыгын өзүм бирден талдамакмын,
Өмүрдү акыйкат үчүн арнамакмын.

Бирөө айткан ушак сөзгө ишенбестен,
Текшерип ким экенин бааламакмын.

Ак жеринен күйгөндү көтөрмөкмүн,
Күйгүзгөндү ылдый басып чөгөрмөкмүн.

Жалаа жаап бирөөлөрдү сыздатканды,
Ошондой сыздагыча жүдөтмөкмүн.

Ким болсо да көзүнө карабастан,
Көңүлүмдү тескери эч бурбастан.

Кыйшайуусуз калыстык жасамакмын,
Маган жакын же тууган деп санабастан.

Алдаганды алдамчы деп бетке айтмакмын,
Бузганды бузуку деп тапмакмын.

Эки жүздүү эсирген акмактардын,
Күнөөсүнө жараша сокку урмакмын.

Ак ниетке дайыма кол сунмакмын,
Маган айткан кеңешин бек тутмакмын.

Кара ниеттүү арамдар жакындаса,
Жоголгунуң бул жерден деп турмакмын.

МЕН ЫРААЗЫ
Асманда күн жаркырап тийген менен,
Айсыз түндө жүргөндөй болгон элем.

Туура жолду көрсөтүп көздү ачып,
Шам болдун караңгыда жарык берген.

Алсыз кезде чычкандай чыйпылдаган,
Душмандарым мышык болуп ырылдаган.

Турушканда кайра тартпай жеп коюштан,
Бир өзүңдөн корккон үчүн тим болушкан.

Мен ыраазы законду чыгарганга,
Бир өзүңө таянып жашайм дайыма.

Сени туура колдонбой бургандарды,
Ар убакта даярмын каргаганга.

КӨЛ ЖЭЭГИНДЕ
Жашылдан кымкап кийип залкар тоолор,
Көгөргөн асман менен сырдашкансыйт.

Күн калкыйт көл үстүнө алтын чачып,
Кубанган толкундарды жымыңдатып.

Мурунтан баары чогуу кеңешкенсип,
Бүт жандык, токой чөпкө жашыныптыр.

Сүйүүнүн кызыгына чулганышып,
Уул аккуу кыз аккууну өөп атыптыр.

Салкын жел суктангансып тигилерге,
Кез кезде ар кай жерден башын салып.

Мен болсом баш көтөрбөй жатам жерде,
Дем албай көз ирмебей таштай катып.

Чулп этип көл алдынан чыга калып,
Тынчтыкты тентек балык бузуп салды.

Экөө тең чоочуп кетип уялгандай,
Бат сүзүп эки жака кетип калды.

ТИЛЕП КЕЛЕМ
Кудайым жаркыратып ачып берген,
Турмуштун жолу менен мен да келем.

Бир өзү буйрук кылып жол бүткөнч,.

Мен пенде жол жүрүүдөн талбас элем.

Жол жүрүп далайларды көрүп келем,
Кууралды, жыргалды да нечендеген.

Ар дайым кудайымды бар деп билем,
Элеси сезимимде өзүм менен.

Алдымда уч куйры жок ак жол кенен,
Кадамды алга шилтейм максат менен.

Узун өмүр, чын ден, соолук бакыт-таалай.

Кудайым бир өзүнөн тилеп келем.

КЫРГЫЗДЫН УУЛУ ДЕГЕН
Пардоосу жабык турган терезеден,
Ыңаа деп наристенин үнү угулду.

Куттук айтып жаткансып тынчымды алып,
Болк болк деп эт жүрөгүм туйлап турду.

Уул баланын үнүн уккан,
Ошол убак ошол ирмем.

Ата-эненин тилеги эле,
Зарыгышып көптөн күткөн.

Ооба тилек оорундалды,
Бу дүйнөгө адам келди.

Жашоо аган эшик ачып,
Кош колдоп колун берди.

Тукум улап эр жетип чоңойсо экен,
Жигит болуп эл жери үчүн эмгектенген.

Жеке эле мага кана уул болбостон,
Адам болсун кыргыздын уулу деген.

БАК ИЧИ
Кичинемден жакшы көрөм бактын ичин,
Бир-биринен сулуусунуп бой тирешкен.

Күн нурунун ысыгынан коргоп мени,
Мөмөсүнө кошуп алып бапестеген.

Түркүн куштар сайрап турат обон салып,
Эч талбастан уккуң келет моокум канып.

Бетиңен элпек сылап эркин жели,
Байкасаң он сегизде кыз жыттанып.

Мөмөсүнөн бышкан кезде үзүп алып,
Тиштесең урутуңан ширеси агып.

Эх чиркин бактын ичи кандай сонун,
Жеткире мактоо кыйын сөз табылып.

АК КЕЛИН
Ак келин бир өзүңө суктанамын,
Ар дайым сени эстебей тура албадым.

Мен саган жолугушкан учурумду,
Өзүмө апараттай тартып калдым.

Алдыман туура карай чыга калдың,
Байкабадың күлүмсүрөп учураштың.

Көздөрүмө ээ боло албай калганымды,
Мен өзүм кийинчерээк сезип калдым.

Эч кимге сен жөнүндө айта албадым,
Үй бүлөөңдөн бузууга кантип дааймын.

Өзүңө сыр алдырбай ичтен сызып,
Күлүмсүрөп учурашсаң кубанаармын.

ИНИМЕ
Эх иним сени ойлосом тартам кайгы,
Мас болсоң мээң тескээри айланабы.

Келинди эмнеликтен таяктайсың,
Же анын үй бүлөөңдү бакканыбы.

Эл сыяктуу эмгек кылбай кайпактайсың,
Сен мынтсең эмне кылып жансактайсың.

Отузга жашың жетип калса дагы,
Бир бөлмөлүү үй салганга жарабайсың.

Жаман айгыр үйрүнө тап дегендей,
Келинди жер каратып кам жедирбей.

Экөөлөп үй бүлөөңдү баксаң боло,
Өзүңдүн абийириңе шек келтирбей.

БЕЛГИ САЛСА
Көзү жокто бааланып жеңил баага,
Убактылуу шек келип актыгына.

Көз көрүнө адашып түз жолунан,
Кор болду далай адам ушакчыга.

Кара ниээтик ойго келбей ошол маалда,
Алдыраарда жазгыраар болуп кана.

Ак ниээттер сыздашып кур кол калды,
Адал мүлкүн уурдатып ууруларга.

Ар кандай жалаа жабып жакшы адамга,
Көө жабуу оңой эле бузукуга.

Өздөрүнө теңеш үчүн далбас уруп,
Эки жүздүү бузукулар арабызда.

Жаманга кеткис кылып белги салса,
Аттиң ай так ушундай болуп калса.

Адамдык сапаттардан кеткендерди,
Белгилеп кошуп турса жамандарга.

КАЙТПАЙ КАЛГАН САЛДАТКА
Мекен коргоо сезими алга ээрчитип,
Ураа деген ураан коштоп эргитип.

Артка карай кайтпай калуу ойдо жок,
Улам алга ок чыгарып ээлигип.

Солдат келет отту сууну бир кечкен,
Өмүр-өлүм жеңише албай ээрчиген.

Кара түтүн чанга аралаш тумандап,
Тегерете жамгыр болуп октор жаап.

Ал жаш болчу жашы жыйырма бирде эле,
Колукту алып жаңы үй-бүлөө күттү эле.

Бизди коргоп кайра кайтпай калганда,
Үй-бүлөөсү чачкын болгон талаага.

Өз атында коломтосу калбады,
Ичке кетти ал байкуштун арманы.

Түбөлүккө атын сактап калуучу,
Эми биз бар анын мекендештери.

ЖАЛЫНДЫМ
Тор кашка бир калыпта илкип басып,
Мен келем арабада ойго батып.
Көз салып тегерете карап туруп,
Жалындым жаратканга шүгүр кылып.

Асманым булуту жок ачык болуп,
Күнүмдүн жылуу нуру жарык чачат.

Көлүм болсо дастаркондой кең жайылып,
А тоолорум өйүз-бүйүз кеңеш курат.

Кыргызым өз алдынча бутка туруп,
Үй бүлөөм көңүлү ачык сайран куруп.

Деним сак аман эсен жүрсөм болду,
Тартынбай элим үчүн кызмат кылып.

ЧОҢ АЙЫЛ
Чоң айыл көлдүн жээгин мекендеген,
Илгээри бир атаны ата деген.

Ар кими алек болуп өз алдынча,
Жашоону билгенинче жашап келген.

Чоң айыл Ала-Тоону этектеген,
Түбүндө бир энеден төрөлүшкөн.

Кур калбай адам затта бар нерседен,
Турмуштун тузагына илинишкен.

Чоң айыл ырыскыдан оозуп алган,
Анткени көлдөн тоодон кубаттанган.

Убакыт улам алга жылган сайын,
Айыл да кадимкидей өсүп барган.

Чоң айыл адамдары адашпаган,
Жол бирөө адашса да кайра тарткан.

Каразгөйү болсо дагы арасында,
Балдары бар чындык үчүн чыркыраган.

ЖОЛУМ БАШКА
Акыйкатты туу сыяктуу желбиретип,
Ар намысты бийик кармап көкөлөтүп.

Абийиримди ыйманымды ыйык сактап,
Келемин кайратымды менин таптап.

Ата баба белек кылган каада салтты,
Колго алдым андан күчтүү курал барбы.

Тайманбай тоскоолдуктан өтүп келем,
Эш тутуп адал менен акылманды.

Медер кылып талыкпаган эмгегимди,
Төгүп келем таман акы маңдай терди.

Ак ниеттүү адал жолду тандап алдым,
Арамдардан бөлүнүп жолум калды.

Кеч да болсо билип алдым баарыңарды,
Ушакчыны бузукуну ичи тарды.

Араңарга кошомун деп далбас урба,
Эч убакта кошулбаймын жолум башка.

ЧЕТТЕ КАЛАТ
Кара ниет кошоматчы арам тамак,
Издетпей эл ичинен четтен чыгат.

Ак жерден сыздатып ак ниээти,
Арамдык иши менен элге жагат.

Эл үчүн күйүп жанган адам болуп,
Ыйманын койнуна катып коюп.

Калпты чындай айтып койгулатып,
Аппакты кара түскө боёп салат.

Бул жака жүргүлө деп баштап алып,
Бараткан түз жолунан адаштырып.

Ээрчитип сөзүн уккан ишенчээкти,
Алып барып тунгуюка камап салат.

Кара ниеттин сөздөрүнө ишенгендер,
Түшүнүшпөй башкаларга оюн таңат,
Кайра алар кеч болсо да түшүнгөнчө.

Чыркырап ачуу чындык четте калат.

МЕН МУКТАЖМЫН
Энеке бул дүйнөдөн кетип калдың,
Сагындым эч айласын таба албадым.

Жок дегенде түшүмөн көргүм келет,
Ичке толуп өткөн сайын кусалыгым.

Түшүмдө өзүң менен жолугамын,
Капилеттен бала болуп кубуламын.

Дагы эле сөздөрүңө маани бербей,
Эркелеп ар кайсыны кобураймын.

Көп нерсени жасаганга кубанамын,
Колуман келбей калса кайгырамын.

Түшүмө кирген болсоң эркелетпей,
Айтсаңчы акылыңды, мен муктажмын.

БОРООН
Бороон келди албуутанып жулкунуп,
Баарын тегиз кетүүчүдөй учуруп.
Жеңил желпи булуттарды айдады,
Тал теректи бак даракты айланды.

Чөп чарларды топуракты сапырып,
Терезеге катуу келип урунду.

Ачууланып үн чыгарып кыйкырып,
Долуланды акыры анан жоошуду.

Бороон күчү боз чаңдарды учурду,
Аба булгап чаңды асманга толтурду.

Келбегенде андан башка колунан,
Аягында желге айланып басылды.

Кызуу кандуу адам дагы бороондой,
Бир заматта кызууланып жулкунат.

Бороон сымал көңүлүңдү кирдетип,
Сөзгө келбей ачууланып кыйкырат.

АЛАР МЕНЕН СЫЙМЫКТАНАМ
Жети-Өгүз жергесинен жетөө чыкты,
Биринен бири өткөн алар мыкты.

Алардын эмгектерин эли даңктап,
Эстелик бюстарын тургузушту.

Жетинин бири болуп Дархандыктан,

Камчыбек эмгегинен баарын тапкан.

Үч жолу данк орденин катар алып,
Кадимки баатырларга катарлашкан.

Өмүрлүк алган жары Калиманы,
Ага да ыйгарылган баатыр наамы.

Ондон ашык баланы төрөп берип,
Эмгегине ортоктош болгон дагы.

Баатыр болуп бир үйдөн экөө чыккан,
Дүйшөнкул Керимбүбү деп мен уккам.

Айылдашы болгон үчүн баатырлардын,
Ар дайым алар менен сыймыктанам.

КЫРГЫЗ ЭЛИМЕ
Кыргыз элим кайда багыт аласың,
Ачылгансыйт сенин туштуш тарабың.

Өз алдынча эгемендүү болдук деп,
Алдап сени аңга түртүп салбасын.

Жетимиш жыл жыйган терген байлыгың,
Бир жылда эле чачкын болгон талаага.

Кумга сиңген агын суудай жок болду,
Көбү кетип алдым жуттум арамга.

Ээрчий бербей эсиңе кел эртерээк,
Эртең эле кыргыз сага жер керек.

Эбин тапкан эргулдарга ишенбей,
Жер саттырбай бекем болгун чептен бек.

Жер саткандар элди дагы аябайт,
Жалган айтып алдагандан уялбайт.
Эртеңкиси алар үчүн баары бир,
Байлык үчүн өз жерим деп санабайт.

Мекенинен башка жака кетсе да,
Эркек болуп эли жерин сагынбайт.

Курсак тоюп жанын бакса кубанып,
Эл жерине эч убакта карабайт.

ЖАШАП ӨТСӨМ
Мен өзүмдү сын көз менен карасам,
Эмне бүттүм эми кайда барамын.

Жашоодогу көр оокаттан чыга албай,
Эл кылганды кайра эле жасапмын.

Буга чейин эмне жумуш бүтүрдүм,
Ойлоп көрсөм эч нерсени бүтпөпмүн.

Мен жасаган жумуштардын баардыгы,
Менден мурда эчак эле бүткөнүн.

Аалымдардай жаңы ачылыш ачпадым,
Салым кошуп бир кереке жараган.

Акылмандар буга чейин таппаган,
Жок дегенде бир нерсе ойлоп таппадым.

Жашап келем көп сандаган жандыктай,
Адам деген ишеничти актабай.

Адам болуп бул дүйнөгө келген соң,
Жашап өтсөм нак чыныгы адамдай.

КЫРГЫЗМЫН ДЕП АЙТА АЛАМ
Кимсиң десе кыргызмын деп айта алам,
Так айталбайм кыргыз кимден таралган.

Бир билгенден адамзаты башында,
Адам ата Обо энеден жаралган.

Бирөө айтса кырк уруудан чогулган,
Кээси айтса кыр кезгенден аталган.

Дагы бири кырк кыз төрөп койгондон,
Мына ошентип кыргыз деген эл калган.

Баштан эле кыргыз элге кут конгон,
Даана билем кыргыз улуу экенин.

Ошондуктан Манас чыккан бул элден,
Аты угулуп бүт дүйнөгө дүң болгон.

Кыргыз элин кимдер кана билбеген,
Ысык-Көлүн адам барбы сүйбөгөн.

Чыңгыз жазса эли жерин кыргыздын,
Дүйнө эли окуп алып баа берген.

ТИКТЕЙ БЕРЕМ КУМАРЛАНЫП
Бийик чоку маңдайымда асман тиреп,
Тоолордун ортосунда мен менсинет.

Баш жагы ак мөңгүлүү аска зоолуу,
Этеги карагайлуу жашыл тоолуу.

Үстүндө булут ойноп калкып жүрөт,
Зоокаңда жүрсө керек кийик түнөп.

Бер жакы көпкөк болгон жайыгыңда,
Не түркүн жаныбарлар жүрсө керек.

Этекте карагайлуу жашыл тооңдо,
Чөп баскан гүл жайнаган токойлордо.

Куш сайрап суунун үнү коштогондур,
Мындайлар сүрөттө да жок болгондур.

Мен сенин туу чокуңа чыккым келет,
Бийиктен ылдый карап турсам демек.

Көрүп алып койнуңдагы сулуулукту,
Өзүңдөн чоң ырахат алгым келет.

Ойлодум бирок сага жете албадым,
Үйүмдөн алыс узап кете албадым.

Өзүңө чыкпасам да моокум канып,
Алыстан тиктей берем кумарланып.

АКЫН ДОСУМА
Акын досум кана жазчы ырыңды,
Сөздүн күчү көңүлүмдү жибитсин.

Жакырланган жан дүйнөмдү байытып,
Жан жыргаткан мээге сезим киргизсин.

Ырларында мекениңди данктагын,
Каухар кылгын жерде жаткан таштарын.

Элсиз жерсиз мекен кайдан жаралсын,
Унутпагын мунун жакшы жактарын.

Адам жашоо турмушту да камтып кет,
Сүйүүнү айтпай буларды айтуу жөнсүз кеп.

Эстеп көрчү ким сүйүүнү жазбаган,
Анан кантмек жашоо ошондон башталган.

Шоота Руставели, Рудаки Кагани.

Оморхайам, Пушкин жана Низами.

Кийинкисин айта берсе түгөнбөйт,
Булар баштап жазып кеткен сүйүүнү.

Айтчы досум адам жашоо турмушту,
Улап жазчы Шекспирди, Чынгызды.

Мурункулар аалам сырын ачкан жок,
Өзүңдөдүр сырдын сырдуу ачкычы.

Башты көтөр туталанып кайгырбай,
Эмгектенгин кайратыңан айрылбай.

Акырында максатыңа жетээрсиң,
Түбөлүкө эл эсинде калгандай.

ЖАЗЫП БҮТПӨС ЧЫГАРМА
Сүйүү деген жазып бүтпөс чыгарма,
Жазган сайын жазсам дейсиң кайтада.

Алоолонтуп өчкөн сайын тутантып,
Карылыка моюн сунуп турсаң да.

Жаш кезинди күндө бир маал эскертет,
Өткөндөрдү көз алдыңа келтирип.

Миң кубулуп улам өңүн өзгөртүп,
Улам бири кайра кайра көрүнөт.

Азыр мен да жаш курактан өткөмүн,
Бирок сүйүү сени унутуп кетпедим.

Жаш кезектей сүйөмүн деп айталбайм,
Балким дале андан өтүп кетээрмин.

Сүйүү баркың эми билген учурум,
Ысык суугуң жан жыргаткан учуруң.

Күндө бир маал эстеп сени сагынбай,
Кел деп күтсөң мен барууга даярмын.

ЫРЛАРЫМДАН КӨЧӨТ ТИККЕН УЧУРУМ
Акындардай ыр жазууга камынып,
Ырларыман көчөт тиккен учурум.

Тамырлары кылдай ичке үлбүрөйт,
Бутагы жок жаңы чыккан бүр өнөт.

Ыр көчөтүн багбан сымал өстүрсөм,
Суусун берип жерин кошо семирткен.

Асыл сөздүн тандап алып түрлөрүн,
Маңызынан суу оордуна ичирсем.

Калпып алып үстүндөгү каймагын,
Азыктантып жерин кошо семиртсем.

Жаңы тигип үмүт кылган көчөттүн,
Бутактарын бийик кылып өстүрсөм.

Дарак болуп жалбырагы жайнаса,
Шагы ийилип мөмөлөрү байласа.

Сөздөрүмдөн кубат алып эл журтум,
Жаны жыргап кумарлары таркаса.

КҮН БОЛСО
Булут ойноп күндүн көзүн көрсөтпөйт,
Кара туман жер бетинен бөлүнбөйт.

Жана гана жылуу болуп турду эле,
Эми болсо жамгыр көктөн нөшөрлөйт.

Аба ырайы жан дүйнөмдү өзгөртүп,
Асманга окшоп кабактарым бүркөлүп.

Үшүгөндөн дене боюм жайылбай,
Корголодум кийимимди суу кылбай.

Шамаал келип булуттарды айдады,
Туман таркап жер көрүнүп калганы.

Көк асмандан күндүн көзү көрүнүп,
Мээрим төгүп жылуу нурун жайганы.

Жер жашарып көктөм чыгып кулпунуп,
Үшүгөндүн баары келип өзүнө.

Күн нурунун илебине жылынып,
Жердин бети келген сымал көркүнө.

Булут ойноп күндүн бетин тоспосо,
Кара туман жербетинде болбосо.

Асманыбыз ачык болуп дайыма,
Жарык чачып жылуу тийген күн болсо.

БҮТ БААРЫ
Досум неге аянычтуу карайсың,
Көздөрүңдүн оту өчкөн сыяктуу.

Жүздөрүң да томсоруңку муңайым,
Кайгы сени тооругансыйт азаптуу.

Кана айтчы жан шеригим чыныңды,
Чындап эле жокко чөгүп калдыңбы.

Же оорубу жанды кыйнап сыздаткан,
Ким болду экен сени мынча кыйнаган.

Кайда кеткен кечээки эле кайратың,
Көздөрүңдү карай албас айбатың.

Качан болсо жүзүң жарык эле го,
Жүздөрүңөн күлкү ойноп нур чачкан.

Максат коюп алга карай кадамдап,
Бийиктиктен бийиктике жол баштап.

Турмуш менен талыкпастан күрөшүп,
Акыр бир күн туу чокуңа чыгам деп.

Эмне болот алга койгон максатың,

Узак жолго түшүп алып чарчапсың.

Турмуш менен күрөшүүдөн жеңилип,
Чокусуна чыкпай кала таштапсың.

Тургун бачым отурбагын күч жыйна,
Кантип чыдап отурасың мындайда.

Алга койгон максатыңа жетүү үчүн,
Кадам шилтеп башты көтөр шылкыйба.

Сен көздөгөн турмуштун туу чокусу,
Көбүн бастың азы калды болжолу.

Басып өтсөң булут баскан зооканы,
Ойлогондун орундалаар бүт баары.

АКЫН
Акын ойлуу бир бөлмөдө олтурат,
Анда санда калем сабы кыбырайт.

Алыс жакты көрбөсө да көздөрү,
Акыл менен бүт жер жүзүн кыдырат.

Аалам кезген алп каракуш сыяктуу,
Жер жүзүнө көзүн салып турабы.

Кайсыл жерде эмне болуп жатканын,
Кай убакта билип алганы кызыктуу.

Кайсыл жерде согуш оту тутанса,
Адам өлүп үй жайлары кыйраса.

Ошол жерде болуп келгенсип мунун да,
Көздөрүнөн жаш кылгырып кыйналса.

Кайсыл жерде кургакчылык болуп жатса,
Өспөй куурап жан жаныбар суусаса.

Ошол жерде жүрүп алгансып мунун да,
Таңдайы катып тамактары кургаса.

Кайсыл жерде суу ташкындап каптаса,
Суу агызып жан жаныбар тумчукса.

Ошол жерден азыр эле келгенсип,
Мунун дагы дене бою чыйрыкса.

Кайсыл жерде жыргап жашап кубанса,
Бак таалайы ашып ташып эл турса.

Ошол жерде аралашып жүргөнсүп,
Жүздөрүнөн күлкү чыгып жыргаса.

Демек акын бир бөлмөдө олтуруп,
Акыл менен бүт жер шаарын кыдырат.

Аалам кезген алп каракуш сыяктуу,
Жер жүзүнө ар убакта көз салат.

АЛГА КАРАЙ УЧКАНСЫЙТ
Эртең менен эрте ойгонуп турганда,
Эшикти ачып адеп тышка чыкканда,
Асман тиктеп кудайыма жалынам,
Оодара көр ишимди оң жагына.

Аралаймын өзүм тиккен бактарды,
Басып өтөм жерде өскөн чөп чарды.

Өйдө басып күн чыгышты караймын,
Күндү тосуп нурларына жуунуга.

Андан ары көз чаптырам ашыгаа,
Куурчап турган улуу тоонун баарына.

Мени өзүнө тартып кетет өңдөнөт,
Жомоктогу перинин кооз шаарына.

Ойлор учат алыс жака чабыттап,
Көңүл толкуйт толкун сымал ташкындап.

Ээ жаа бербей өз эркиме баш ийбей,
Жээктен чыгып кетүүчүдөй бүт каптап.

Жан дүйнөмдү жарып тышка чыккансып,
Асыл сөздөр каркырадай чубашып.

Ыр жаратып сап сап болуп тизилип,
Аалам кезип алга карай учкансыйт.

АРАЧАЛАП КАЛБАСА
Ооруп калдым отуз төрт жаш куракта,
Оттой жакын алоолонгон убакта.

Жигит элем муң кайганы билбеген,
Туш келбесем оору салган тузака.

Асмандагы алгыр күчтүү шумкардай,
Жүргөн элем эч нерседен тайманбай.

Оору салган тузагына түшкөндө,
Жүдөй түштүм торго түшкөн барчындай.

Ары урундум бери урундум жулкундум,
Биринен чыксам экинчиге тутулдум.

Акыры оору мүнүшкөрдөй таптады,
Айлам жоктон көнүп ага тим болдум.

Убакыттар өтүп жатат билинбей,
Оору менен кармашамын баш ийбей.

Адегенде бирөө менен кармашсам,
Эми үч төртөө талап кирди иттердей.

Буларга да дагы келип кошулса,
Барган сайын алдан күчтөн тайдырса.

Көптөп кетсе алдырып ийбес бекемин,
Кудай өзү арачалап калбаса.

